
YB TUAN HAJI ABDUL AZIZ BIN TALIB (MAHARANI)  
SOALAN  5 (A130)  
 
Setakat ini tiada rumah kebajikan warga emas yang diurus-selia kerajaan negeri di 
daerah Muar. Apakah tindakan kerajaan bagi mewujudkan rumah kebajikan warga 
emas (Rumah Sejahtera) dan juga pusat transit bagi gelandangan dan warga emas di 
daerah Muar?  
 
JAWAPAN YB PUAN HAJAH  KHAIRIN-NISA BINTI ISMAIL @ MD ON 
 
Kerajaan Negeri melalui Jabatan Kebajikan Masyarakat Negeri Johor sentiasa peka 
mengenai isu warga emas dan gelandangan di Negeri Johor. Sukacita dimaklumkan 
ketika ini di negeri Johor terdapat sebanyak tujuh puluh dua buah (72) Pusat Jagaan 
warga emas yang berdaftar dengan jabatan yang memberi perkhidmatan kepada 
Warga Emas, manakala sebanyak enam buah (6) pusat jagaan warga emas berdaftar 
yang terdapat di daerah Muar. Sebagai rakan strategik jabatan, NGO tersebut adalah 
bertanggungjawab untuk membantu jabatan dalam memberi perlindungan kepada 
Kumpulan sasar yang memerlukan. Oleh itu, sekiranya terdapat kes yang melibatkan 
penempatan warga emas, pihak jabatan akan merujuk ke institusi kendalian JKM atau 
NGO yang menyediakan perkhidmatan kepada golongan warga emas.  
 
Dimaklumkan Rumah Sejahtera adalah Penempatan Warga Emas yang tidak 
berwaris di bawah kelolaan Majlis Pusat Kebajikan SeMalaysia (MPKSM). 
Berdasarkan statistik yang diperolehi dari MPKSM yang mengendalikan pengurusan 
Rumah Sejahtera (RS), di Negeri Johor terdapat sebanyak dua puluh empat (24) buah 
Rumah Sejahtera yang beroperasi dan memberikan perlindungan kepada seramai 
satu ratus tujuh puluh tujuh (177) orang warga emas yang tinggal di Rumah Sejahtera.  
 
Dimaklumkan juga, di daerah Muar terdapat sebuah Rumah Sejahtera yang 
beroperasi iaitu Rumah Sejahtera Bakri Muar yang kini mempunyai dua (2) 
orang penghuni. Jumlah kapasiti yang boleh dihuni di Rumah Sejahtera ini adalah 
seramai dua puluh (20) orang.  Permohonan kemasukan ke Rumah Sejahtera adalah 
melalui MPKSM dan sekiranya terdapat warga emas yang tiada waris dan berhasrat 
untuk tinggal di Rumah Sejahtera, mereka boleh berhubung dengan Majlis Pusat 
Kebajikan Semenanjung Malaysia (MPKSM).  
 
Kerajaan Negeri melalui Jabatan Kebajikan Masyarakat Negeri Johor sentiasa 
bersedia dan akan memberi kerjasama dalam menangani isu gelandangan di Negeri 
Johor. Dimaklumkan ketika ini, masih belum terdapat pusat Transit Gelandangan di 
bawah kelolaan Kerajaan Negeri Johor. Walau bagaimanapun, bagi kes gelandangan 
yang diselamatkan oleh Jabatan Kebajikan Masyarakat tindakan yang diambil adalah 
seperti berikut: 

i. Mengesan waris gelandangan untuk dikembalikan ke pangkuan keluarga (bagi 
yang masih mempunyai waris) 
 

ii. Menempatkan gelandangan warga emas (berumur 60 tahun ke atas) yang tidak 
mempunyai waris di institusi kebajikan iaitu Rumah Seri Kenangan sama ada 
melalui permohonan sukarela atau melalui perintah Mahkamah di bawah 
Seksyen 3(4) Akta Orang-orang Papa 1977 tujuan penjagaan dan 
perlindungan. 

 
iii. Menempatkan gelandangan warga emas (berumur 60 tahun ke atas) yang tidak 

mempunyai waris di Pusat Jagaan yang berdaftar dengan Jabatan Kebajikan 
Masyarakat Negeri Johor bagi tujuan penjagaan dan perlindungan. 

 
Dimaklumkan juga, isu gelandangan dan warga emas adalah merupakan 
tanggungjawab bersama di antara agensi-agensi kerajaan, badan bukan kerajaan 
(NGO) dan juga masyarakat umum sama ada di bandar-bandar besar atau di daerah-
daerah. Oleh itu, Kerajaan Negeri Johor melalui Jabatan Kebajikan Masyarakat (JKM) 
Negeri Johor sentiasa mengharapkan Kerjasama dari semua pihak agar isu ini dapat 
ditangani secara menyeluruh demi kebajikan dan kesejahteraan kumpulan sasar 
tersebut. 

YB DATUK MOHAMAD NAJIB BIN SAMURI (PARIT YAANI)  
SOALAN  6 (A73)  
 
Bagaimakah tahap kesiapsiagaan Kerajaan Negeri Johor melalui Bahagian 
Pendidikan Islam Jabatan Pendidikan Islam Negeri Johor berkaitan pengajaran abad 
ke 21 (PAK21) seiring dengan era digital masa kini.  
 
JAWAPAN YB TUAN HAJI MOHD FARED BIN HAJI MOHD KHALID 
 
Pelaksanaan kaedah Pembelajaran Abad Ke – 21 (PAK21) si sekolah-sekolah agama 
kerajaan Johor pada masa ini telah pun berada pada fasa ke 4. Garis masa 
pelaksanaan PAK21 ini boleh dirumuskan sebagaimana berikut: 
 
2021 – 2022:  Fasa 1, Pelaksanaan secara projek rintis di 20 buah sekolah 
2023: Fasa 2, Tambahan pelaksanaan di 120 buah sekolah 
2024: Fasa 3, Tambahan pelaksanaan di 140 buah sekolah 
2025: Fasa 4, Tambahan pelaksanaan di 140 buah sekolah 
 
Sehingga tahun ini, sejumlah 420 buah sekolah agama kerajaan Johor dan 3 buah 
sekolah menengah agama negeri Johor telah melaksanakan kaedah PAK21 dalam 
proses Pembelajaran dan Pengajaran (PdP) di dalam semua kelas. Baki 155 buah 
sekolah lagi akan melaksanakannya pada Fasa 5 tahun 2026. 
 
Bahagian Pendidikan Islam telah mengambil inisiatif dengan memberikan latihan 
kepada semua guru-guru yang terlibat dengan kursus-kursus kaedah dan pendekatan 
PdP PAK21 ini. 
 
Sekumpulan 45 orang Jurulatih Utama Negeri juga telah dibentuk dan diberi latihan 
Training of trainers (ToT) untuk memberikan latihan dan bimbingan secara berkala 
kepada semua guru-guru di sekolah agama kerajaan Johor.  

YB PUAN NG KOR SIM (JEMENTAH)  
SOALAN  7 (A12)  
 
Apakah inisiatif kerajaan negeri bagi melahirkan lebih banyak pakar AI untuk 
memenuhi keperluan negara dalam era digital terutamanya kerajaan Malaysia dan 
Singapura telahpun memeteraikan Perjanjian Zon Ekonomi Khas Johor-Singapura 
(JS-SEZ).   
 
JAWAPAN YB TUAN AZNAN BIN TAMIN 
 
Kerajaan Negeri Johor sentiasa berusaha dalam melahirkan lebih banyak pakar 
teknologi kecerdasan buatan (AI) dalam memenuhi keperluan negara di dalam era 
digital. Terdapat beberapa usaha yang telah dilaksanakan, antaranya ialah melalui: 
 

1. Johor Talent Development Council (JTDC) 
a. JTDC merupakan majlis khusus bagi memacu dan menyelaras segala 

inisiatif berkaitan bakat di Zon Ekonomi Khas Johor-Singapura (JS-SEZ) 
khususnya, dan negeri Johor secara amnya. 

 
b. Di peringkat Kerajaan Negeri Johor, majlis ini memudahcara penglibatan 

agensi Kerajaan Negeri dan Persekutuan yang berkaitan dengan 
agenda bakat. Antarannya ialah Unit Strategik Modal Insan Negeri 
Johor, Invest Johor dan Johor Corporation (JCorp) bersama-sama 
dengan TalentCorp, HRD Corp, PERKESO dan MIDA. 

 
2.  Skills4Johor 

a. Segala inisiatif mahupun program yang digerakkan di peringkat negeri 
Johor adalah dipacu oleh keperluan pasaran dan selari dengan dasar di 
peringkat Persekutun, antaranya:  

 
i. National AI Roadmap 2021-2025 – Strategi pembangunan bakat 

melibatkan kursus latihan, penyelidikan dan kolaborasi industri. 
Ianya memberi focus kepada 5 bidang keutamaan iaitu penjagaan 
Kesihatan (healthcare), bandar pintar dan pengangkutan (smart 
cities & transport), pendidikan (education), pentadbiran awam (public 
service) dan pertanian dan perhutanan (agriculture & forestry). 

 
ii.  AI Talent Roadmap 2024-2033 – Strategi membangunkan kurikulum 

dan program penyelidikan melalui Malaysia Artifical Intelligence 
Consortium (MAIC) bagi memastikan graduan mempunyai 
kelayakan diperlukan untuk kerjaya berkaitan AI. Melalui MAIC, 
Fakulti A.I di UTM turut menyumbang kepada agenda memastikan 
ketersediaan pelajar dan pakar dalam bidang tersebut.  

b. Inisiatif Skills4Johor melalui dana HRD Corp adalah berdasarkan 

kepada kursus-kursus upskilling dan reskilling yang diperlukan industri 
di dalam sektor-sektor fokus di JS-SEZ. 

 
3. MyMAHIR 

 
a. Inisiatif ini dilaksanakan oleh TalentCorp yang memainkan peranan 

selaku strategic think tank kepada Kementerian Sumber Manusia 
(KESUMA) menyediakan sumber rujukan mutakhir melalui “Impact 
Study of A.I., Digital and Green Economy on the Malaysian Workforce”. 

 
b. Kajian impak ini menyenaraikan pekerjaan yang bakal terkesan oleh 

kepesatan A.I. dan seterusnya menyediakan saranan berhubung 
Kemahiran sesuai supaya tenaga kerja mampu terus kekal relevan dan 
berdaya saing. Maklumat daripada kajian ini digunakan sebagai asas 
menentukan kursus kemahiran yang tepat dan berdasarkan keperluan 
untuk diberi keutamaan di negeri Johor.  

 
4. 42 Iskandar  

a. Kursus coding secara percuma dan menggunakan konsep peer-to-peer 
(P2P) di 42 Iskandar memberi akses kepada rakyat negeri Johor untuk 
membangunkan kemahiran asas bidang A.I., selain berupaya mendapat 
pendedahan global daripada komuniti dalam talian dalam jaringan 
cawangan 42 seluruh dunia. 

 
5. Sekolah Rintis Bangsa Johor (SRBJ) 

a. Di peringkat akar umbi, Kerajaan Negeri Johor komited memastikan 
talent pipeline dalam bidang berteknologi diberi perhatian khusus. SRBJ 
meletakkan STEM dan Bahasa Inggeris sebagai antara tunjang utama.  

 
b. STEM, yang merupakan asas kepada teknologi termasuk A.I., berupaya 

memastikan anak-anak diberi pendedahan awal bagi menarik minat dan 
seterusnya menjadi pemangkin kepada pembangunan dalam negeri 
Johor.  

YB PUAN RASHIDAH BINTI ISMAIL (PASIR RAJA)  
SOALAN  8 (A41)  
 
Untuk mengelakkan berlaku kemalangan jalan raya yang terlalu kerap, bolehkah pihak 
kerajaan menaikkan peruntukkan tambahan lampu jalan dan diperbanyakkan lagi di 
kawasan-kawasan kemalangan yang gelap dan berisiko?  
 
JAWAPAN YB TUAN IR. TS.  MOHAMAD FAZLI BIN MOHAMAD SALLEH 
 
Kerajaan negeri mengambil maklum tentang peningkatan kekerapan kemalangan 
jalan raya dan telah mengeluarkan peruntukan untuk penambahan lampu jalan 
dengan memberikan keutamaan di kawasan-kawasan yang gelap dan berisiko seperti 
di persimpangan dan juga di kawasan selekoh. 

YB TUAN HAJI HAHASRIN BIN HASHIM (PANTI)  
SOALAN  9 (A103)  
 
Mohon nyatakan usaha kerajaan pusat dan negeri untuk mengatasi isu diskriminasi 
dalam permohonan pekerjaan sama ada dalam sektor awam atau swasta. 
 
JAWAPAN YB TUAN LEE TING HAN 
 
Berdasarkan statistik PERKESO, dari tempoh Januari hingga 2 Mei 2025, jumlah 
peluang pekerjaan di negeri Johor yang telah diiklankan di Portal MYFutureJobs 
secara terbuka kepada semua melibatkan pelbagai sektor adalah sebanyak 59,637 
kekosongan jawatan. Dalam tempoh yang sama, seramai 5,435 orang di negeri Johor 
telah berjaya ditempatkan dalam dunia pekerjaan tanpa mengira kaum, agama dan 
jantina oleh majikan semasa pengambilan pekerja dan mereka ini telah diberi peluang 
pekerjaan sama rata tanpa wujudnya sebarang diskriminasi dalam permohonan 
pekerjaan dalam sektor awam dan swasta. 

YB TUAN SAHRIHAN BIN JANI (GAMBIR)  
SOALAN  10 (A57)  
 
Apakah program-program yang telah dijalankan dalam program Periuk Nasi Selatan 
di Johor termasuk jumlah peruntukan yang telah disalurkan oleh kerajaan negeri dan 
kerajaan pusat. Apakah impak terhadap hasil dan pendapatan secara perbandingan 
sebelum, semasa dan selepas perlaksanaan program kepada pesawah.  
 
JAWAPAN YB DATO’ ZAHARI BIN SARIP 
 
Usaha terkini dalam melaksanakan program pembangunan “Periuk Nasi 
Selatan”, Jabatan Pertanian bersama-sama Komuniti Pesawah melalui Program 
Pembangunan Sawah Padi telah melaksanakan beberapa aktiviti menaiktaraf 
infrastruktur seperti pembersihan perparitan sawah (melalui JPS), perataan tanah 
sawah, penggunaan benih padi bermutu tinggi serta bahan input tambahan. 
 
Aktiviti menaiktaraf infarastruktur seperti perataan sawah ini akan dapat membantu 
pengagihan air di dalam sawah dengan lebih cekap dan seragam. Ini amat penting 
dan amat baik untuk pertumbuhan pokok padi.  Di dalam kerja-kerja perataan sawah 
ini jika nilai pH tanah kurang dari 5.5, pengapuran juga perlu dilakukan bagi membantu 
tanaman menyerap nutrien dalam tanah untuk pertumbuhan yang lebih baik. 
 
Penggunaan benih padi yang rintang kepada serangan perosak dan penyakit juga 
amat penting dalam usaha meningkatkan pengeluaran hasil padi. Antara varieti yang 
digunakan adalah MR 220 CL, padi wangi MRQ 74 dan juga MRQ 76.  Padi MR 220 
CL yang mempunyai daya tahan penyakit dan lebih cepat matang. Padi jenis ini 
mampu mencegah masalah padi angin yang menyebabkan ramai petani kerugian. 
Manakala Padi MRQ74 dan MRQ76 mempunyai banyak keistimewaan, antaranya 
pokok tegap, matang awal pada 117 hari selepas ditabur benihnya dan tahan penyakit 
karah atau serangan kulat serta tahan serangan dan penyakit merah virus. 
 
Penyiasatan pengeluaran padi (CCS) sentiasa dijalankan oleh Pejabat Pertanian 
Daerah bagi mendapatkan data yang betul serta menepati piawaian atau standard 
yang ditetapkan. Data yang diperolehi ini amat penting dalam menentukan anggaran 
pengeluaran hasil padi bagi setiap musim. Sekiranya hasil yang diperolehi mencapai 
sasaran maka amalan pertanian dan teknologi yang dilaksanakan memadai atau 
boleh diperbaiki lagi. Sebaliknya jika hasil yang diperolehi masih rendah, maka kajian 
perlu dibuat untuk memperbaiki atau meningkatkan hasil pengeluaran padi. 
 
Dalam Program Pembangunan Sawah Padi di Negeri Johor, pada tahun 2024 
Kerajaan Negeri (melalui Jabatan Pertanian) telah menyalurkan peruntukan sebanyak 
RM900,000 melibatkan sawah seluas 975 hektar, 435 pesawah. Pada tahun 2024 
juga, pihak Kementerian Pertanian dan Keterjaminan Makanan (KPKM) telah 

menyalurkan peruntukan sebanyak RM3.0 juta bagi membangunkan sawah-sawah di 
Negeri Johor.  
 
Kerajaan Negeri sedang membangunkan 20.2 hektar kawasan baru bagi tanaman 
padi di Kahang, Daerah Kluang. Ianya melibatkan kerja-kerja : 
 

i. Ukur tanah dan pemetaan kawasan. 
ii. Kerja-kerja pembersihan dan pembinaan infra (tali air sekunder, parit dalam 

sawah, pintu air dan penyelengaraan parit utama serta parit buang). 
iii. Kerja-kerja pembinaan infrastruktur jalan ladang.   
iv. Kerja-kerja penyediaan tanah (Bajak 1, Bajak 2, Bajak 3, pembinaan batas 

2.5km serta kerja-kerja perataan). 
v. Kerja-kerja pengapuran tanah (20.2 hektar). 

 
Sawah padi di negeri Johor ini lebih kecil berbanding Selangor, Perak, Pulau Pinang, 
Kedah, Kelantan mahupun Terengganu. Bagaimanapun tumpuan kerajaan negeri 
Johor untuk mewujudkan 'Southern Rice Bowl' di negeri ini tetap menjadi keutamaan 
demi jaminan bekalan makanan di negeri Johor. Kini Johor memiliki sepuluh 10 sawah 
padi seluas 2,254 hektar merangkumi di Tangkak (842.97 hektar), Muar (364.22 
hektar), Mersing (549.38 hektar), Batu Pahat (141.70 hektar) dan Kluang (356.12 
hektar) membabitkan 875 pesawah. Sawah padi di Johor dikategorikan sebagai 
sawah padi di luar jelapang.  
 
Namun demikian, sungguhpun Negeri Johor sebagai kawasan pengeluar padi di luar 
jelapang, ia tetap menjadi fokus kerajaan negeri dalam usaha untuk meningkatkan 
produktiviti pengeluarannya. Negeri Johor juga terlibat dengan langkah kerajaan pusat 
untuk meningkatkan pengeluaran beras di negara ini. Di antara langkah kerajaan 
untuk menggalakan peningkatan pengeluaran beras ialah melalui insentif  seperti 
berikut: 
 
Insentif sedia ada : 
 

i. Baja Sebatian (17.5 : 15.5 : 10) bernilai RM474.00 sehektar 
ii. Baja Urea (46% N) bernilai RM147.60 sehektar 
iii. Baja NPK (17 : 3 : 20 : 2MgO+TE) bernilai RM360.00 sehektar 
iv. Mikrob Bakteria Cecair bernilai RM140.00 sehektar 
v. Racun Makhluk Perosak Padi bernilai RM200.00 sehektar 
vi. Pembajakan Sawah bernilai RM100.00 sehektar 
vii. Skim Insentif Benih Padi Sah RM144.20 sehektar  
viii. Harga Minimum Terjamin Padi daripada RM550 kepada RM650 setan 

metrik yang bermula pada 1 November 2006 
ix. Subsidi Harga Padi – RM 248.00/ tan metrik 



 
SUKJ.(DN).BIL:600-3/4/1 JLD. 19                        DEWAN NEGERI JOHOR 

 
SOALAN-SOALAN LISAN YANG TIDAK HABIS DIJAWAB 

DI PERSIDANGAN DEWAN NEGERI JOHOR 
PADA HARI ISNIN, 26 MEI 2025 

 

  10 
UNIT DEWAN,   
PEJABAT JURUTULIS DEWAN NEGERI JOHOR 
25 MEI 2025 (ina) 

 
 
 
 

x. Insentif Peningkatan Hasil Padi bernilai RM650/tan bagi pesawah yang 
berjaya meningkatkan hasil padi sekurang-kurangnya 1 peratus 

xi. Bonus pencapaian penghasilan padi 10 tan metrik sehektar bernilai RM650. 
(Bantuan atau insentif adalah disalurkan melalui pihak BERNAS dan 
Lembaga Pertubuhan Peladang / Pertubuhan Peladang Kawasan). 

 
Selain daripada insentif-insentif tersebut diatas, untuk semua sawah padi di Johor, 
kerajaan negeri juga memberikan insentif bagi kerja-kerja perataan sawah, bantuan 
benih dan baja diantara RM35,000 - RM100,000 setiap tahun sejak RMKe9, secara 
giliran kepada sawah-sawah dan lot-lot sawah yang memerlukan insentif tambahan. 
 
Lembaga Pertubuhan Peladang (LPP) juga berperanan dalam membangunkan sawah 
padi kepada pesawah-pesawah negeri Johor, merangkumi: 
 
1. Skim Baja Padi Kerajaan Persekutuan (SBPKP) 
2. Skim Insentif Pengeluaran Padi (SIPP) 
3. Insentif Pembajakan Kepada Pesawah (IPKP) 
 
Berdasarkan kepada ketiga-tiga program ini, jumlah peruntukan bagi tahun 2024 yang 
meliputi Musim 1/2024 dan Musim 2/2024 adalah seperti berikut: 
 

Bil Program Musim 1/2024 Musim 2/2024 Jumlah 
keseluruhan 

1 Skim Baja Padi 
Kerajaan Persekutuan 
(SBPKP) 
-Baja Urea (20kg/beg) 
-Baja Sebatian 
(20kg/beg) 

Baja Urea: 
3,607 beg 
RM140,673.00 
 
Baja Sebatian: 
9,593 beg 
RM393,313.00 

Baja Urea: 
6,063 beg 
RM236,457.00 
 
Baja Sebatian: 
16,082 beg 
RM659,362.00 

RM1,429,895.00 

2 Skim Insentif 
Pengeluaran Padi 
(SIPP) 
-Baja Tambahan 
(NPK) (25kg/beg) 

5,155 beg 
RM309,300.00 

8,549 beg 
RM512,940.00 

RM822,240.00 

3 Insentif Pembajakan 
Kepada Pesawah 
(IPKP) 
-RM100/ha 

804.3062ha 
RM80,430.62 

1,343.2689ha 
RM134,326.89 

RM214,757.51 

Jumlah Keseluruhan RM1,644,652.51 

 
Melalui pelaksanaan program-program ini, pesawah hanya perlu menanggung kos 
input sebanyak RM406.00 berbanding kos input sebenar sebanyak RM2,448.20 bagi 

setiap hektar. Ini menunjukkan bahawa sebanyak RM2,042.20 telah ditampung 
melalui peruntukan Kerajaan, sekaligus mengurangkan beban kos input lebih 83% 
dan membantu meningkatkan keupayaan pengeluaran pesawah secara lebih 
mampan. 
 
Dari segi pencapaian, direkodkan bahawa pengeluaran padi pada musim utama 
2023/2024 adalah sebanyak 6,415 metrik tan, meningkat sebanyak 14.9 % 
berbanding yang direkodkan pada jumlah pengeluaran musim utama 2022/2023. 
Purata hasil pada musim utama 2023/2024 turut menunjukkan peningkatan sebanyak 
19.2 %, iaitu peningkatan daripada 3.86 tan / hektar (musim utama 2022/2023) ke 4.6 
tan per hektar. 

YB TUAN EE CHIN LI (TANGKAK)  
SOALAN  11 (A150)  
 
Apakah usaha kerajaan negeri dalam memastikan fasiliti kesihatan di DUN Tangkak 
mempunyai kelengkapan dan kakitangan mencukupi untuk menampung keperluan 
penduduk?  
 
JAWAPAN YB TUAN LING TIAN SOON 
 
PERGIGIAN: 
 
Bahagian Kesihatan Pergigian Johor (BKPJ) sentiasa berusaha memastikan fasiliti 
kesihatan di kawasan DUN Tangkak mempunyai kelengkapan dan kakitangan yang 
mencukupi bagi memenuhi keperluan penduduk setempat. 
 
Bagi aspek penambahan perjawatan di fasiliti sedia ada, semakan keperluan telah 
dilaksanakan pada Disember 2024. Susulan itu, permohonan penambahan 
perjawatan telah dikemukakan kepada Bahagian Sumber Manusia (BSM) KKM 
melalui JKN Johor pada tahun 2025. Namun begitu, proses ini terpaksa ditangguhkan 
berikutan Pelaksanaan Morotarium Perjawatan yang diperingkat JPA sehingga 31 Mei 
2025. 
 
Dalam masa yang sama, BKPJ secara berkala menilai keadaan aset yang uzur, 
melaksanakan proses pelupusan aset yang boleh digunakan/ dibaiki dan 
mengemukakan permohonan peruntukan aset baharu melalui saluran yang 
ditetapkan di peringkat JKNJ dan Program Kesihatan Pergigian KKM dari masa ke 
semasa.  
 
BAHAGIAN PENGURUSAN:  
 
Bahagian Pengurusan, Jabatan Kesihatan Negeri Johor sentiasa mengemaskini data 
perjawatan, pengisian dan kekosongan jawatan petugas-petugas kesihatan di Negeri 
Johor kepada Kementerian Kesihatan Malaysia untuk tujuan pengisian kekosongan 
jawatan. Bagi Daerah Tangkak, peratus pengisian jawatan sehingga 30 April 2025 
adalah seperti berikut: 

KESIHATAN AWAM: 
 
Setiap tahun pihak jabatan akan mengenal pasti keperluan sebenar aset (contohnya 
kenderaan, peralatan ICT, mesin dan lain-lain) mengikut beban semasa dan 
keperluan penduduk. Keperluan ini akan diangkat ke Kementerian Kesihatan Malaysia 
berdasarkan tatacara perolehan yang ditetapkan. 
 
Manakala, bagi keperluan perjawatan akan diangkat juga setiap tahun melalui ptj 
masing-masing berdasarkan keperluan semasa. Kajian keperluan juga dilaksanakan 
bagi memastikan kakitangan adalah cukup mengikut beban setiap klinik. Bagi klinik-
klinik baru, bilangan kakitangan akan diberikan berdasarkan outfit perjawatan 
mengikut kesesuaian jenis klinik. 

YB TUAN CHEW CHONG SIN (MENGKIBOL)  
SOALAN  12 (A52)  
 
Kebakaran di Kluang Baru telah menyebabkan kerugian kira-kira RM 5 Juta. Pili 
Bomba dikatakan tidak berfungsi dengan baik kerana tekanan air yang rendah. 
Adakah terdapat rancangan untuk menggantikan paip lama di Kluang?  
 
JAWAPAN YB DATO’ HAJI MOHD. JAFNI BIN MD. SHUKOR 
 
Untuk makluman Ahli Yang Berhormat, satu insiden kebakaran telah dilaporkan 
berlaku di sebuah stor kilang di Jalan Ungku Mohd Salleh, Kluang Baru pada 4 April 
2025 jam 11:54:13 pagi. Pasukan Keluaran Operasi (PKO) dari Balai Bomba dan 
Penyelamat (BBP) Kluang telah tiba di lokasi kejadian pada jam 12:00 tengah hari 
dengan jarak kira-kira 6 kilometer dari balai. Operasi pemadaman juga telah dibantu 
oleh BBP Ayer Hitam, BBP Renggam dan Pasukan Bomba Sukarela (PBS) Kahang. 
Kebakaran melibatkan struktur bangunan jenis stor kilang bersaiz 50x300 kaki 
persegi. 
 
Operasi pemadaman diteruskan sehingga kebakaran terkawal pada jam 1:42 petang 
dan ditamatkan sepenuhnya pada jam 6:04 pagi keesokan harinya (5 April 2025). 
Keseluruhan operasi melibatkan 29 anggota serta penggunaan tiga jentera FRT, dua 
unit EMRS, satu jentera water tanker dan sokongan dari PBS.  
 
Pili Bomba di lokasi tersebut berada dalam keadaan baik dan boleh digunakan ketika 
kebakaran tersebut namun begitu pihak Bomba menghadapi masalah tekanan air 
yang rendah di Pili Bomba tersebut hingga menyebabkan kadar tekanan air bagi 
pemadaman agak rendah. Atas faktor tersebut, pihak Bomba telah menggunakan pam 
daripada jentera bagi membantu peningkatan kadar tekanan air. 
 
PKO juga telah menghubungi pihak SAJ bagi memaklumkan berkaitan tekanan air 
yang rendah. Pihak SAJ memaklumkan bahawa tekanan air tidak dapat ditingkatkan 
kerana saluran paip air yang lama dan boleh menyebabkan saluran tersebut pecah. 

YB DATUK HAJI PANDAK BIN AHMAD (KOTA ISKANDAR)  
SOALAN  13 (A153)  
 
Berapakah perbelanjaan yang dikeluarkan oleh Kementerian Pendidikan/ Jabatan 
Pelajaran Negeri Johor untuk pembelian lencana Jalur Gemilang kepada pelajar 
dalam negeri Johor pada tahun ini.  
 
JAWAPAN YB TUAN AZNAN BIN TAMIN 
 
Jabatan Pendidikan Negeri Johor (JPN Johor) komited dalam usaha memperkukuh 
nilai patriotisme dalam kalangan murid melalui inisiatif pemakaian Lencana Jalur 
Gemilang pada pakaian seragam sekolah. Usaha ini dilaksanakan bagi memupuk 
semangat cintakan negara, membina jati diri serta memperkasakan identiti 
kebangsaan dalam persekitaran pendidikan yang holistik dan bersepadu. 
 
Untuk makluman Ahli Yang Berhormat, perbelanjaan pembelian Lencana Jalur 
Gemilang kepada murid di negeri Johor adalah ditanggung sepenuhnya oleh 
Kementerian Pendidikan Malaysia (KPM) melalui peruntukan dari kerajaan pusat. 
Setiap murid di bawah institusi pendidikan bawah KPM telah menerima dua unit 
lencana secara percuma sebagaimana yang dinyatakan dalam Surat Pekeliling 
Ikhtisas Kementerian Pendidikan Malaysia Bilangan 3 Tahun 2025: Garis Panduan 
Pemakaian Lencana Jalur Gemilang pada Pakaian Seragam Murid di Institusi 
Pendidikan Bawah KPM. 
 
KPM telah menyalurkan peruntukan berjumlah RM984,033.60 bagi pembekalan 
Lencana Jalur Gemilang kepada murid di negeri Johor sebagai usaha memperkukuh 
semangat patriotisme dalam kalangan generasi muda.  
 
JPN Johor sentiasa memberikan sokongan padu terhadap pelaksanaan dasar 
pemakaian Lencana Jalur Gemilang melalui penyelarasan agihan yang sistematik dan 
pemantauan pelaksanaan secara berterusan di peringkat sekolah. Usaha ini 
dilaksanakan bagi memastikan keseragaman, keberkesanan serta pematuhan 
sepenuhnya terhadap garis panduan yang ditetapkan oleh Kementerian Pendidikan 
Malaysia. Inisiatif ini juga mencerminkan iltizam JPN Johor dalam memperkukuh 
semangat patriotisme dan identiti kebangsaan dalam kalangan murid secara 
menyeluruh dan berimpak tinggi. 

YB PUAN HASLINDA BINTI SALLEH (TENANG)  
SOALAN  14 (A122)  
 
Berapakah jumlah pelaburan luar mahupun manfaat ekonomi yang diterima daerah 
segamat selepas dimasukkan dalam Wilayah Ekonomi Pantai Timur (East Coast 
Economic Region) atau ECER pada 2018?  
 
JAWAPAN YB TUAN LEE TING HAN 
 

Daerah Segamat telah diwartakan secara rasmi sebagai sebahagian daripada 
Wilayah ECER berkuat kuasa pada 1 Januari 2024, berdasarkan Akta Majlis 
Pembangunan Ekonomi Pantai Timur (Pindaan) 2022 Akta A1664. 
 
Sejak pewartaan tersebut, Majlis Pembangunan Ekonomi Pantai Timur (ECERDC) 
telah mula melaksanakan pelbagai perancangan strategik bagi memacu pertumbuhan 
ekonomi Segamat dengan memberi fokus kepada sektor pertanian moden, industri 
makanan, dan pembangunan perusahaan kecil dan sederhana. 
 
Hasil daripada usaha ini, jumlah pelaburan komited yang berjaya diperoleh oleh 
ECERDC dan MIDA untuk daerah Segamat daripada jumlah syarikat sebanyak 14 
buah, telah mencecah RM2.8 bilion sehingga kini. Daripada jumlah ini, sebanyak 
RM208.0 juta pelaburan telah pun direalisasikan, menandakan permulaan kepada 
arus pembangunan baharu di daerah berkenaan. 
 
Secara langsung, pelaburan ini telah berjaya mewujudkan lebih daripada 778 
peluang pekerjaan, khususnya dalam sektor pengeluaran makanan, logistik serta 
sokongan rantaian bekalan industri pertanian. 
 
Kerajaan Negeri Johor menyambut baik perkembangan ini kerana ia selaras dengan 
agenda pembangunan seimbang wilayah serta pemerkasaan ekonomi luar bandar. 
Melalui kerjasama rapat antara ECERDC, agensi negeri dan kerajaan Persekutuan, 
Segamat kini berada dalam kedudukan strategik untuk muncul sebagai hab pertanian 
moden dan industri makanan berasaskan teknologi di bahagian utara Johor. 
 
Justeru, Kerajaan Negeri akan terus menyokong segala usaha pembangunan di 
bawah ECER, termasuk dari segi pemadanan bakat tempatan dengan keperluan 
industri, pembangunan infrastruktur asas, serta promosi pelaburan berfokus bagi 
mempercepatkan realisasi pelaburan komited yang telah diperoleh. 
 
Adalah menjadi harapan Kerajaan Negeri agar limpahan pelaburan ini bukan sahaja 
merancakkan ekonomi daerah Segamat, tetapi turut membuka lebih banyak peluang 
kepada rakyat tempatan untuk menikmati manfaatnya, sejajar dengan aspirasi Johor 
Maju 2030. 

YB CIK LIOW CAI TUNG (JOHOR JAYA)  
SOALAN  15 (A182)   
 
Nyatakan bilangan golongan autisme yang berdaftar dengan JKM serta usaha 
kerajaan negeri dalam membantu golongan ASD.  
 
JAWAPAN YB PUAN HAJAH  KHAIRIN-NISA BINTI ISMAIL @ MD ON 
 
Kerajaan negeri Johor melalui Jabatan Kebajikan Masyarakat (JKM) sentiasa prihatin 
terhadap golongan OKU di negeri ini. Berdasarkan Sistem Maklumat Orang Kurang 
Upaya (SMOKU), terdapat seramai 8,461 OKU Pembelajaran di bawah sub 
kategori Autisme yang telah berdaftar sehingga 6 Mei 2025. Berikut merupakan 
pecahan pendaftaran mengikut daerah di negeri Johor. 
 

 
 
Kerajaan negeri Johor amat prihatin dan peka dengan keperluan golongan OKU di 
negeri ini termasuk golongan ASD (Austism Spectrum Disorder).   Ini diterjemahkan 
melalui Pembentangan Belanjawan Johor 2025 yang bertemakan “Maju Johor, Rakyat 
Sejahtera”. Dalam pembentangan tersebut, sejumlah RM 300 ribu telah diperuntukkan 
bagi Program Pemulihan dan Kemahiran Pelatih OKU di bawah Inisiatif Kedua Puluh, 
Teras Ketiga: Jaringan Keselamatan Sosial.  
 
Antara program yang sedang dijalankan bagi manfaat golongan OKU termasuk 
gologan ASD adalah perkhidmatan pemulihan berasaskan modul terapi yang akan 
memberi manfaat kepada seramai 200 orang pelatih di 5 buah PKPDK di negeri Johor. 
Program ini juga memberi manfaat kepada 33 orang Penyelia dan Petugas PKPDK 
yang akan dilatih dan didedah dengan kaedah pemulihan oleh agensi yang dilantik. 
Melalui kursus ini, para peserta didedahkan dengan sesi pengenalan kepada 
ketidakupayaan OKU termasuk ASD bagi meningkatkan tahap kefahaman dan 

Bil Negeri GDD
Sindrom 

Down
ADHD Autisme Intelektual Specific LD

Tidak 

Dinyatakan
Jumlah

1 BATU PAHAT 106 216 277 734 2,152 238 1,075 4,798

2 JOHOR BAHRU 577 687 1,591 4,259 2,475 997 1,470 12,056

3 KLUANG 88 186 154 582 1,375 274 65 2,724

4 KOTA TINGGI 98 169 128 631 1,028 264 550 2,868

5 KULAI 74 147 128 524 780 187 239 2,079

6 MERSING 33 68 42 169 479 128 69 988

7 MUAR 68 196 149 583 1,125 305 643 3,069

8 PONTIAN 57 99 124 315 698 293 742 2,328

9 SEGAMAT 69 182 183 388 1,484 170 38 2,514

10 TANGKAK 37 105 66 270 700 176 156 1,510

1,207 2,056 2,842 8,461 12,300 3,032 5,048 34,946

PENDAFTARAN MENGIKUT SUB KATEGORI PEMBELAJARAN SEHINGGA 6 MEI 2025

Jumlah

praktikal semasa mereka berada di PKPDK. Secara tidak langsung, ianya memberi 
impak yang penting terhadap perkembangan OKU itu sendiri termasuk golongan ASD.    
 
Dimaklumkan dalam pembentangan Belanjawan 2025, Kerajaan telah 
mengumumkan Subsidi Yuran Pembelajaran Kanak-kanak Autism (SYPA) yang akan 
memanfaatkan seramai 30,000 orang kanak-kanak autism dengan peruntukan 
sejumlah RM15 juta. Berdasarkan belanjawan tersebut, Jabatan Kebajikan 
Masyarakat (JKM) melalui Jabatan Pembangunan OKU (JPOKU) telah diberikan 
tanggungjawab untuk melaksanakan inisiatif bajet ini. Pemberian Yuran Subsidi ini 
bertujuan untuk meringankan beban ibu bapa / penjaga yang mempunyai anak autism 
berdaftar dengan JKM untuk mendapatkan peluang pembelajaran di pusat 
pembelajaran autism yang bertauliah. Ibu bapa / penjaga yang berkelayakan akan 
menerima bantuan subsidi berjumlah RM500 secara one-off dan disalurkan melalui 
Pusat Pembelajaran Autism atau Pusat Pembelajaran yang memberi perkhidmatan 
Program Intervensi Awal (EIP) kepada kanak-kanak autism. 
 
Bagi memastikan kanak-kanak autism di Negeri Johor mendapat manfaat daripada 
inisiatif Kerajaan ini, JKM Negeri Johor telah menghantar sebanyak 251 permohonan 
daripada 40 Pusat Pembelajaran Kanak-Kanak Autism yang bertauliah dari seluruh 
Negeri Johor kepada JPOKU untuk proses kelulusan.  

YB DATO'  JEFRIDIN BIN ATAN (KUKUP)  
SOALAN  16 (A6)  
 
Mohon penjelasan Kerajaan Negeri mengenai status terkini pembinaan jambatan dan 
bangunan di Taman Negara Pulau Kukup dan Tanjung Piai. Bilakah tarikh jangkaan 
projek ini akan siap memandangkan Tahun Melawat Johor 2026 hanya tinggal 
beberapa bulan lagi?  
 
JAWAPAN YB TUAN LING TIAN SOON 
 
Tanjung Piai dan Kukup merupakan aset pelancongan alam semula jadi yang penting 
di negeri Johor, khususnya di daerah Pontian. Tanjung Piai dikenali sebagai titik paling 
selatan benua Asia, manakala Pulau Kukup merupakan pulau hutan paya bakau tidak 
berpenghuni kedua terbesar di dunia. Kedua-dua destinasi ini menarik minat 
pelancong domestik dan antarabangsa yang menghargai keunikan ekopelancongan 
dan biodiversiti. 
 
Berdasarkan rekod kemasukan pelancong bagi 5 tahun yang terakhir, Taman Negara 
Johor Tanjung Piai telah menerima 595,747 orang pelancong dari tahun 2020 hingga 
2024 dengan purata sejumlah 119,149 orang pelancong setiap tahun.  
 
Manakala, Festival D’Kukup 2.0 yang telah diadakan pada Disember 2024 di Taman 
Negara Johor Tanjung Piai menerima kehadiran kira-kira 20,000 pengunjung. 
 
Statistik ini menunjukkan potensi besar kawasan ini sebagai tarikan pelancongan. 
Malah, kawasan ini turut menarik minat dalam kalangan peminat burung hijrah, 
khususnya semasa musim penghijrahan yang lazimnya berlaku pada September 
hingga Mac setia  tahun, melibatkan kehadiran pengunjung dari dalam dan luar 
negara. 
 
Bagi pelaksanaan Projek Pembangunan Infrastruktur di Taman Negara Johor Tanjung 
Piai, ia sedang rancak berjalan yang mana tarikh siap keseluruhan projek tersebut 
pada 09 Oktober 2025. Antara komponen-komponen projek adalah tersebut 
sebagaimana berikut: 
 

i.  Membina baharu laman tiba beserta kaunter tiket 
ii.  Membina baharu kedai cenderahati 
iii.  Menaiktaraf tempat letak kenderaan 
iv.  Menaiktaraf dataran legar 
v.  Menaiktaraf pintu pagar 
vi.  Menaiktaraf tandas di dewan Sri Tanjung 
vii.  Menaiktaraf galeri Tanjung Piai 

Peruntukan yang telah diluluskan oleh kerajaan negeri bagi kerja-kerja menaiktaraf 
kemudahan awam dan infrastruktur di Taman Negara Johor Tanjung Piai akan 
dimanfaatkan sebaiknya dan hasil daripada projek ini akan memberi keselesaan dan 
pengalaman yang baru kepada pelawat khususnya sewaktu Tahun Melawat Johor 
2026. 
 
Selain itu, projek Menaiktaraf Dan Membaikpulih Jeti Utama Dan Jambatan Sungai 
Ular Di Taman Negara Johor Pulau Kukup taman Negara Johor Pulau Kukup adalah 
diperingkat pelaksanaan kajian awalan. Terdapat beberapa kajian yang perlu 
dilaksanakan bagi memastikan projek tersebut berjalan dengan lancar. Antara kajian 
yang telah dilaksanakan dan sedang dalam pelaksanaan adalah tersebut 
sebagaimana berikut: 
 
i.  Kerja Penyiasatan Tanah (Soil Investigation) – telah siap pada 24/02/2025 
ii.  Kerja Pengukuran Tanah (Land Survey) – telah siap pada 31/01/2025 
iii. Kerja Penyisatan Integriti Struktur (Structure Integrity) – telah siap pada 05/03/2025 
iv. Kerja Pengukuran dan Kajian Hidro (Hydro Survey & Study) – dijangka siap dan 

mendapat kelulusan pada bulan Oktober 2025. 
v. Kajian EIA akan dilaksanakan setelah mendapat ulasan daripada pihak Jabatan 

Alam Sekitar Malaysia. 
vi. Kajian Marine Risk Assessmment (MRA) akan dilaksanakan semasa projek fizikal 

bermula. 
 
Kerja-kerja fizikal akan dlaksanakan selepas 5 kajian di atas siap dilaksanakan dan 
dijangka siap projek tersebut pada tahun 2028. 

YB PUAN MARINA BINTI IBRAHIM (SKUDAI) 
SOALAN  17 (A20)  
 
Dari tahun 2020 sehingga kini, berapa banyak kes melibatkan gangguan seksual guru 
terhadap pelajar di catatkan di Johor?   
 
JAWAPAN YB TUAN AZNAN BIN TAMIN 
 
Jabatan Pendidikan Negeri Johor (JPN Johor) memandang serius isu gangguan 
seksual guru terhadap murid di sekolah di bawah JPN Johor. Pelbagai usaha dan 
inisiatif telah dirancang bagi memastikan keselamatan dan kesejahteraan murid dapat 
dijaga. 
 
Untuk makluman Ahli Yang Berhormat, Berdasarkan data JPN Johor sehingga Mei 
2025, terdapat 5 kes yang telah dilaporkan sejak dari tahun 2020 sehingga 2025 bagi 
kes yang melibatkan gangguan seksual guru terhadap murid.  
 
JPN Johor komited dalam menyebar luas maklumat berkaitan gangguan seksual 
kepada semua pihak. Sehubungan dengan itu, Kementerian Pendidikan Malaysia 
(KPM) melalui JPN Johor telah mengeluarkan Surat Pekeliling Ikhtisas Kementerian 
Pendidikan Malaysia Bilangan 13 Tahun 2023 iaitu Pelaksanaan Garis Panduan 
Pengurusan Salah Laku Seksual Di Institusi Pendidikan Bawah Kementerian 
Pendidikan Malaysia. Garis panduan ini menjadi rujukan kepada semua pihak 
berkepentingan di institusi pendidikan dalam menjelaskan kefahaman tentang salah 
laku seksual, tatacara menanganinya dan implikasi serta peranan masing-masing 
dalam pengurusan salah laku seksual terutamanya terhadap pelaku dan mangsa.  
 
JPN Johor juga memperkukuhkan kerjasama erat dengan pihak Polis Diraja Malaysia 
melalui Pegawai Perhubungan Sekolah (PPS). Setiap sekolah mempunyai seorang 
PPS yang sentiasa bekerjasama dengan pihak sekolah untuk mengadakan program 
pendidikan pencegahan bagi menghindari gangguan seksual dalam kalangan murid.  
 
JPN Johor turut menghargai peranan Persatuan Ibu Bapa-Guru (PIBG), pertubuhan 
bukan kerajaan (NGO) dan komuniti setempat yang sentiasa bekerjasama dengan 
pihak sekolah bagi menangani gangguan seksual dalam kalangan murid di sekolah. 

YB PUAN NG KOR SIM (JEMENTAH)  
SOALAN  18 (A9)  
 
Berapakah jumlah peruntukan yang telah diluluskan bagi menaik taraf atau membina 
jalan-jalan kebun dalam tahun 2024?  
 
JAWAPAN YB DATO’ ZAHARI BIN SARIP 
 
Kementerian Kemajuan Desa Dan Wilayah (KKDW) melalui Pejabat KKDW Negeri 
Johor telah meluluskan 20 projek Jalan Ladang Pertanian (JLP) dengan peruntukan 
sebanyak RM1,966,132.00. Manakala bagi Jalan Perhubungan Desa (JPD) sebanyak 
82 projek telah diluluskan dengan peruntukan berjumlah RM 8,292,157.28 bagi tahun 
2024. 
 
Manakala, di bawah JPS sejumlah RM 2.8 juta telah diluluskan oleh Kerajaan 
Persekutuan pada tahun 2024  bagi tujuan menaiktaraf dan membina jalan-jalan 
pertanian di Negeri Johor. Kerajaan Negeri percaya bahawa kemudahan infrastruktur 
jalan pertanian ini penting dalam menyokong kelangsungan sektor pertanian luar 
bandar, memudahkan pengangkutan hasil pertanian serta meningkatkan taraf 
ekonomi pekebun kecil. 

YB PUAN RASHIDAH BINTI ISMAIL (PASIR RAJA)  
SOALAN  19 (A45)  
 
Apakah terdapat perancangan bagi membina fasiliti kesihatan awam di Taman Sri 
Saujana memandangkan kawasan ini mempunyai lebih 8,000 penduduk dan 
berkejauhan 11km daripada bandar Kota Tinggi dan 10km daripada bandar Tiram. 
 
JAWAPAN YB TUAN LING TIAN SOON 
 
Rancangan Malaysia Ke-13 (RMK13) Rolling Plan 1 (RP1) 
 
Tiada sebarang permohonan projek baru (fasiliti Kesihatan Awam) dalam RMK13, 
RP1 di kawasan tersebut. Perancangan bagi pembinaan fasiliti Kesihatan Awam untuk 
jangka masa panjang adalah tertakluk kepada Perancangan & Hala tuju Program KA 
di Negeri Johor. Walau bagaimanapun, senarai keutamaan projek yang 
diangkat/dimohon adalah mengikut keutamaan dan kepentingan perkhidmatan di 
Negeri ini. 
 
Buat masa ini, terdapat satu Projek Pembinaan Klinik Kesihatan (Jenis 3) Bandar Kota 
Tinggi yang sedang dalam perlaksanaan. Projek ini  dijangkakan akan siap pada Ogos 
2025 dan dirancang memulakan pengoperasian sebulan selepas Projek diserahkan 
oleh Pihak JKR. Input Bahagian Kesihatan Awam. 
 
Setiap cadangan pembinaan baru fasiliti kesihatan awam seperti klinik kesihatan 
perlulah menawarkan pelbagai perkhidmatan penjagaan kesihatan primer yang 
komprehensif kepada penduduk setempat bagi memudahkan akses perkhidmatan 
kesihatan. Justeru itu,  melalui Pelan Pembangunan Halatuju Fasiliti Kesihatan Negeri 
Johor Tahun 2024 - 2045, sasaran pembinaan bagi setiap Klinik Kesihatan baru 
adalah berdasarkan bilangan populasi penduduk setempat seperti mana dinyatakan 
dalam garis panduan  dan peraturan perancangan bangunan edisi 2024 Kementerian 
Ekonomi sebagai contoh pembinaan klinik kesihatan jenis 4 mensasarkan populasi 
penduduk seramai 20,000 - 30,000 orang. Memandangkan jumlah penduduk di 
Taman Sri Saujana ini kurang dari 10,000 orang dan terdapat pembinaan klinik baru 
di Ulu Tiram dan Bandar Kota Tinggi yang telah dibina, perancangan bagi membina 
fasiliti kesihatan di taman ini bukan dalam senarai keutamaan negeri dalam tempoh 
masa terdekat. 

YB TUAN CHIONG SEN SERN (BUKIT BATU)  
SOALAN  20 (A194)  
 
Berapakah bilangan pelatih TVET Johor yang telah berjaya ditempatkan kerja pada 
tahun 2024 dan apakah dasar kerajaan negeri dalam memastikan mereka mendapat 
tawaran gaji premium yang setimpal dengan kemahiran, khususnya daripada syarikat 
multinasional yang beroperasi di Iskandar Malaysia dan Kulai?  
 
JAWAPAN YB TUAN AZNAN BIN TAMIN 
 
Kerajaan Negeri Johor melalui Majlis Pembangunan Bakat Johor (JTDC) 
menunjukkan komitmen yang tinggi dalam memperkasa pembangunan modal insan, 
khususnya dalam kalangan graduan Pendidikan dan Latihan Teknikal dan Vokasional 
(TVET). Sejak terdapat peluang pekerjaan berkemahiran tinggi yang telah dibuka di 
seluruh negeri Johor dan peluang pekerjaan berkemahiran tinggi yang telah diisi. 
Namun, statistik ini juga menunjukkan bahawa masih ramai graduan TVET tempatan 
belum mengisi kekosongan tersebut, sekali gus mencerminkan keperluan untuk 
memperkukuh penempatan graduan dalam sektor berkemahiran tinggi di Johor.  
 
Pada tahun 2024, program Pro Mahir telah berjaya melaksanakan pelbagai siri latihan 
dan kursus peningkatan kemahiran, dengan penyertaan seramai 360 peserta dari 
pelbagai latar belakang. Program ini memberi penekanan kepada kemahiran teknikal 
dan vokasional yang bersesuaian dengan keperluan industri semasa. Hasil daripada 
pelaksanaan program ini, majoriti peserta telah berjaya memperoleh penempatan 
pekerjaan dalam sektor-sektor yang relevan, sekali gus membuktikan keberkesanan 
pendekatan latihan yang dilaksanakan.  
 
Melihat kepada kejayaan tersebut, pada tahun 2025, program Pro Mahir diteruskan 
dengan sasaran penyertaan yang lebih tinggi, iaitu seramai 550 peserta. Program ini 
bukan sahaja memberi latihan dan pendedahan kemahiran praktikal, malah turut 
menghubungkan peserta dengan majikan melalui platform penempatan pekerjaan 
yang disediakan secara strategik oleh pihak Johor Talent Development Centre 
(JTDC). Usaha ini selaras dengan aspirasi negeri dalam menyediakan tenaga kerja 
yang bersedia untuk memenuhi permintaan industri, serta menyumbang kepada 
pengurangan kadar pengangguran dalam kalangan rakyat Johor.  
 
Selari dengan usaha memperkukuh ekosistem pekerjaan berkualiti tinggi, pihak JTDC 
dengan kerjasama TalentCorp kini sedang menjalankan satu kajian penanda aras gaji 
khusus untuk Negeri Johor. Kajian ini bertujuan untuk mengumpul data dan maklumat 
yang komprehensif berkaitan struktur gaji semasa merentas pelbagai sektor dan tahap 
kemahiran. Hasil kajian ini akan memberikan panduan yang berinformasi kepada 
pihak industri dalam mempertimbangkan pelaksanaan gaji premium, selaras dengan 
aspirasi negeri untuk menarik dan mengekalkan bakat berkualiti. Lebih daripada itu, 

kajian ini dijangka menjadi rujukan utama kepada pelabur, pemain industri, pembuat 
dasar, serta pemegang taruh lain, dalam merangka strategi penggajian dan 
pembangunan bakat yang lebih progresif dan mampan di Negeri Johor. Usaha ini 
membuktikan komitmen JTDC untuk memastikan bakat tempatan bukan sahaja 
mendapat peluang pekerjaan, tetapi juga dihargai melalui struktur gaji yang kompetitif 
dan setimpal dengan kemahiran yang dimiliki. 
 
Dalam memperkukuh lagi ekosistem TVET di Johor, JTDC turut menjalin kerjasama 
strategik dengan syarikat-syarikat multinasional. Melalui penandatanganan 
Memorandum Persefahaman (MoU), beberapa syarikat ternama seperti 
PricewaterhouseCoopers (PwC), Mercedes Benz, ByteDance, dan Microsoft telah 
menyatakan komitmen untuk menyediakan peluang pekerjaan berkualiti tinggi kepada 
graduan TVET. Kerjasama ini juga memastikan bahawa gaji premium yang ditawarkan 
oleh syarikat-syarikat ini adalah sejajar dengan kemahiran teknikal serta keperluan 
semasa industri.  
 
Kesimpulannya, usaha Kerajaan Negeri Johor dalam menyediakan latihan dan 
kursus, memperkenalkan gaji premium dan meluaskan peluang pekerjaan kepada 
graduan TVET merupakan satu komitmen yang tinggi ditunjukkan oleh kerajaan 
negeri kepada bakat-bakat Johor. Diharapkan lebih ramai graduan TVET akan dapat 
diintegrasikan ke dalam sektor berkemahiran tinggi, sekaligus menyumbang kepada 
pertumbuhan ekonomi negeri secara inklusif dan mampan. 

YB TUAN SAHRIHAN BIN JANI (GAMBIR)  
SOALAN  21 (A56)  
 
Konflik NAFAS sehingga digantung perlembagaannya mencetuskan kebimbangan 
ramai. Apakah usaha kerajaan negeri bagi meminimumkan impak dan tidak 
membebankan para peladang dan petani kecil Johor.  
 
JAWAPAN YB DATO’ ZAHARI BIN SARIP 
 
Penggantungan perlembagaan NAFAS hanya melibatkan tata kelola Ahli Jemaah 
Pengarah sahaja. Pengurusan NAFAS berjalan seperti biasa. Penggantungan ini tidak 
memberi kesan secara langsung kepada operasi Pertubuhan Peladang Negeri (PPN) 
dan Pertubuhan Peladang Kawasan (PPK) di seluruh negara dan di Negeri Johor 
khasnya.  
 
Sehingga kini penyaluran insentif kepada peladang seperti Peruntukan Skim Baja 
Padi Kerajaan Persekutuan  (SBPKP), Skim Insentif Pengeluaran Padi (SIPP) dan 
Insentif Pembajakan Kepada Pesawah (IPKP) masih dapat diberikan kepada 
peladang dan pesawah seluruh Negeri Johor melalui Pertubuhan Peladang Kawasan 
(PPK) yang terlibat. 

YB TUAN NG YAK HOWE (BENTAYAN)  
SOALAN  22 (A28)  
 
Sejauh manakah Kerajaan Negeri Johor bersedia memanfaatkan perjanjian 
pengecualian Visa antara Malaysia dan China yang ditandatangani baru-baru ini, 
khususnya dalam aspek pelancongan, perdagangan dan pelaburan?  
 
JAWAPAN YB TUAN LEE TING HAN 
 
Kerajaan Negeri Johor menyambut baik inisiatif pengecualian visa antara Malaysia 
dan Republik Rakyat China yang telah dimeterai baru-baru ini. Perjanjian ini dilihat 
sebagai pemangkin yang amat signifikan dalam merancakkan lagi hubungan dua 
hala, khususnya dalam tiga bidang utama: pelancongan, perdagangan dan 
pelaburan. 
 
Perdagangan 
 
Dari sudut perdagangan, hubungan yang lebih mudah dan terbuka antara rakyat 
kedua-dua negara dijangka meningkatkan interaksi perniagaan dan urus niaga 
langsung antara syarikat tempatan Johor dan rakan niaga dari China. Ini termasuk 
dalam bidang seperti produk elektrikal dan elektronik, komponen automotif, makanan 
dan minuman, serta bahan binaan. 
 
Johor, yang kini merupakan salah satu pengeksport utama di Malaysia, berada dalam 
kedudukan strategik untuk memperkukuh lagi peranannya dalam rantaian bekalan 
serantau dan global, khususnya dalam konteks hubungan dagang dengan China – 
rakan dagang terbesar Malaysia. 
 
Pelaburan 
 
Dari segi pelaburan, pengecualian visa ini dijangka memudahkan kemasukan 
pelabur, profesional, pakar teknikal dan delegasi perniagaan dari China ke Johor, 
tanpa halangan visa yang sebelum ini mungkin menjejaskan kelancaran lawatan 
tapak, rundingan atau pemeteraian urus niaga. 
 
Sektor-sektor tumpuan seperti pembuatan berteknologi tinggi, ekonomi digital, 
logistik, tenaga boleh baharu dan pembangunan hartanah akan mendapat 
manfaat langsung daripada peningkatan mobiliti dan keyakinan pelabur. 
 
Invest Johor kini sedang mempergiatkan promosi pelaburan ke wilayah-wilayah utama 
di China seperti Guangdong, Zhejiang, Shanghai dan Beijing, dengan mesej yang 
jelas bahawa Johor bersedia, berdaya saing dan mesra pelabur untuk menjadi 
destinasi utama pelaburan mereka di Asia Tenggara. 

Sokongan dan Fasilitasi  
 
Kerajaan Negeri turut bekerjasama erat dengan agensi Kerajaan Persekutuan seperti 
IRDA, MIDA dan MITI bagi memastikan segala bentuk insentif, kemudahan dan 
prosedur kemasukan pelabur dapat dimanfaatkan secara optimum. Ini termasuk 
penyediaan tapak pelaburan, bantuan lesen, dan pemadanan dengan syarikat 
tempatan. 
 
Kesimpulannya, pengecualian visa ini bukan sekadar simbol hubungan diplomatik 
yang erat, tetapi satu peluang strategik yang sedang dan akan terus dimanfaatkan 
oleh Kerajaan Negeri Johor untuk merangsang pertumbuhan ekonomi negeri secara 
inklusif dan mampan 
Sekian, terima kasih. 

YB DATO' IR. HASNI BIN MOHAMMAD (BENUT)  
SOALAN  23 (A92)  
 
Minta dinyatakan inisiatif yang telah dan akan diambil kerajaan negeri untuk 
menggunakan kecerdasan buatan (AI) dalam pentadbiran negeri Johor khususnya 
untuk memperkasa Johor Talent Development Council (JTDC).    
 
JAWAPAN YB TUAN AZNAN BIN TAMIN 
 
Kerajaan negeri Johor telah mengambil langkah progresif dalam memanfaatkan 
teknologi kecerdasan buatan (AI) untuk memperkasa Majlis Pembangunan Bakat 
Johor (JTDC). Langkah ini bertujuan untuk memastikan pembangunan bakat 
tempatan selaras dengan keperluan industri, terutamanya dalam Zon Ekonomi Khas 
Johor-Singapura (JS-SEZ). 
 
Salah satu inisiatif utama yang sedang diusahakan oleh Majlis Pembangunan Bakat 
Johor (JTDC) ialah pembangunan platform berasaskan kecerdasan buatan (AI) yang 
akan diintegrasikan ke dalam laman portal JTDC. Inisiatif ini sedang giat dibangunkan 
sebagai langkah ke hadapan dalam memperkukuh sistem penyampaian maklumat 
dan perkhidmatan digital JTDC. 
 
Platform ini bertujuan untuk memudahkan pencari kerja mendapatkan maklumat 
berkenaan peluang pekerjaan yang bergaji premium, penyertaan dalam program 
latihan dan kursus, serta akses kepada pelbagai inisiatif yang ditawarkan oleh JTDC. 
Selain itu, platform ini juga akan berperanan sebagai pusat maklumat sehenti bagi isu-
isu semasa berkaitan aktiviti dan program JTDC, sekali gus meningkatkan interaksi 
dan kecekapan perkhidmatan kepada rakyat Johor. 
 
Inisiatif ini mencerminkan komitmen JTDC untuk mengadaptasi teknologi digital dalam 
memperkasakan pembangunan bakat, serta memastikan maklumat dan peluang yang 
disediakan sentiasa mudah dicapai, mesra pengguna, dan responsif terhadap 
keperluan semasa.  
 
JTDC juga telah mengambil langkah untuk menjadikan Johor sebagai hab 
kecemerlangan dan inovasi AI. Melalui kerjasama dengan Universiti Teknologi 
Malaysia (UTM), JTDC juga berhasrat untuk memperkasakan ekosistem robotik dan 
AI melalui pembangunan bakat, kecemerlangan penyelidikan, dan inovasi. Inisiatif ini 
bukan sahaja bertujuan untuk meningkatkan ekosistem pendidikan dan penyelidikan, 
tetapi juga untuk menarik bakat muda serta pakar ke Johor, memacu pembangunan 
teknologi untuk manfaat komuniti dan negara.  
 
Dengan langkah-langkah ini, kerajaan negeri Johor menunjukkan komitmen yang 
kukuh dalam memanfaatkan teknologi AI untuk memperkasa JTDC dan memastikan 

pembangunan bakat tempatan selaras dengan keperluan industri. Langkah ini 
diharapkan dapat menjadikan Johor sebagai negeri maju menjelang tahun 2030, 
dengan menyediakan peluang pekerjaan berpendapatan tinggi dan mempersiapkan 
anak muda untuk berdepan dengan cabaran ekonomi global yang semakin mencabar. 

YB TUAN WONG BOR YANG (SENAI)  
SOALAN  24 (A171)  
 
Johor dilanda banjir pada 20 Mac lalu selepas hujan berterusan sejak 19 Mac lalu dan 
antara punca utama adalah disebabkan taburan hujan yang luar biasa. Apakah 
langkah-langkah yang sedang atau akan diambil untuk menangani isu perubahan 
iklim?  
 
JAWAPAN YB TUAN LING TIAN SOON 
 
Untuk makluman Dewan yang mulia dan Yang Berhormat Ahli Dewan Undangan 
Negeri Kawasan Senai, Kerajaan Negeri telah mengambil serta merancang pelbagai 
langkah mitigasi dan adaptasi untuk menangani impak perubahan iklim secara 
menyeluruh.  
 
Pada 27 Mac 2023, Dewan Undangan Negeri (DUN) Johor telah sebulat suara 
meluluskan penubuhan Jawatankuasa Perubahan Iklim dan Pengurusan Bencana 
Negeri Johor sebagai langkah proaktif menangani isu perubahan iklim dan bencana 
di negeri Johor. Jawatankuasa Perubahan Iklim dan Pengurusan Bencana Negeri 
Johor telah ditubuhkan bagi memperkukuhkan kesiapsiagaan negeri dalam 
menghadapi cabaran perubahan iklim yang semakin ketara. Jawatankuasa ini 
berperanan untuk meneliti undang-undang serta peraturan sedia ada berkaitan 
perubahan iklim dan bencana, di samping mengkaji secara holistik langkah-langkah 
mitigasi banjir yang sedang dilaksanakan di peringkat daerah dan negeri. 
 
Antara langkah yang sedang dan akan dilaksanakan :  
 
1. Pengukuhan Infrastruktur Saliran dan Projek Tebatan Banjir dengan pelaksanaan 

projek-projek tebatan banjir di Negeri Johor. 
 

2. Pendekatan Saliran Bersepadu dan Mesra Alam (MSMA). Setiap pembangunan 
baharu diwajibkan mematuhi garispanduan Manual Saliran Mesra Alam (MSMA). 

 
3. Program Kesedaran Komuniti dan Pemerkasaan CEPA. Kerajaan Negeri juga 

memperkukuh pelaksanaan program CEPA (Communication, Education, Public 
Awareness) bagi memberi kefahaman dan kesiapsiagaan kepada komuniti 
tempatan, terutama di kawasan hotspot, agar lebih bersedia menghadapi bencana 
berasaskan cuaca. 

YB TUAN EE CHIN LI (TANGKAK)  
SOALAN  25 (A148)  
 
Dengan pengeluaran ribuan kompaun oleh Jabatan Kesihatan sepanjang tahun ini, 
apakah strategi jangka panjang kerajaan negeri dalam pencegahan dan kawalan 
penyakit demam denggi, khususnya di kawasan berisiko tinggi?  
 
JAWAPAN YB TUAN LING TIAN SOON 
 
Strategi jangka panjang Jabatan Kesihatan dalam kawalan dan pencegahan denggi 
memerlukan kerjasama yang menyeluruh daripada semua pihak dengan langkah-
langkah yang diambil perlu saling melengkapi.    
 
Sistem pemantauan dan pengesanan vektor akan diperkukuh melalui penggunaan 
data dan teknologi terkini untuk mengenal pasti kawasan berisiko tinggi. Pada masa 
kini, KKM sedang membangunkan sistem yang mampu untuk meramal risiko 
peningkatan kes di setiap daerah. Pada masa yang sama, melalui pengawasan yang 
berterusan oleh Jabatan Kesihatan  di negeri Johor akan memastikan tindakan segera 
dapat diambil apabila terdapat peningkatan kes atau risiko pembiakan vektor. 
Pendekatan tumpuan seperti semburan kabus dan rawatan larvisid akan dilaksanakan 
secara lebih strategik di kawasan yang dikenal pasti berisiko tinggi. 
 
Selain itu, kempen kesedaran awam akan diteruskan untuk mendidik masyarakat 
mengenai pentingnya pengurusan tempat pembiakan secara berterusan, termasuk 
menghapuskan sumber air bertakung. Pelbagai kempen yang memfokuskan kepada 
golongan sasar tertentu telah dan akan dilakukan bagi memperkasakan komuniti. 
Antara kempen yang telah pun dijalankan adalah 1 Hour Johor CleanUp, Gotong 
Royong Mega, Kempen 10 minit Seminggu.  Di samping itu, terdapat juga kempen2 
yang diadakan oleh jabatan-jabatan lain seperti Kempen sekolah Bebas Denggi oleh 
Jabatan Pendidikan, Kempen Rumahku Bersih Bebas Aedes oleh Jabatan Perpaduan 
serta aktiviti-aktiviti kebersihan oleh pelbagai pihak dalam Program Johor bersih oleh 
Kerajaan Negeri sendiri. Terkini, Inisiatif Penjawat Awam Prihatan – Johor Bersih, 
Bebas Aedes telah dirangka dan kempen ini akan dilancarkan pada bulan Jun dalam 
program Goro Mega nanti.  Ia mensasarkan agar premis-premis kerajaan negeri dan 
persekutuan serta kuarters-kuarters kerajaan dalam keadaan bebas Aedes dan 
mereka sihat dilindungi dari penyakit demam denggi 
 
Ini akan digabungkan dengan penguatkuasaan undang-undang dan peraturan untuk 
memastikan setiap lapisan masyarakat turut menjalankan tanggungjawab.  
Penguatkuasaan ini bertujuan untuk mendidik dan dilaksanakan seiring dengan 
penguatkuasaan yang dijalankan oleh Pihak Berkuasa Tempatan yang melibatkan 
kebersihan 

Di samping itu, pihak jabatan kesihatan akan memperkukuh kolaborasi dengan pihak 
berkuasa tempatan yang telah banyak membantu Jabatan Kesihatan dalam aktiiviti 
kawalan denggi serta memastikan kebersihan persekitaran dapat dimantapkan.  
Kerjasama bersama bersama agensi-agensi kerajaan dan swasta, serta pemimpin 
komuniti sangat penting untuk memastikan usaha pencegahan dan kawalan dapat 
dilaksanakan dengan berkesan dan mampan.  Pemimpin komuniti mempunyai 
pengaruh yang sangat kuat dan mampu membantu menggerakkan komuniti. 
 
Program Nyamuk Aedes berWolbachia yang telah menunjukkan keberkesanannya 
turut di perluas ke 2 lagi lokaliti di negeri Johor menjadikan jumlah lokaliti sehingga 
tahun ini adalah 7 lokaliti. 
 
Keberhasilan jangka panjang dalam mengurangkan kes demam denggi memerlukan 
penyertaan aktif semua pihak dari setiap lapisan masyarakat semua serta agensi 
sektor kerajaan dan swasta.   

YB DATO’ ZULKURNAIN BIN HAJI KAMISAN (SRI MEDAN)  
SOALAN  26 (A117)  
 
Kos untuk memasang "fistula" atau tapak untuk dialisis semakin meningkat dari tahun 
ke tahun. Adakah kerajaan Negeri mempunyai perancangan untuk mengawal 
kenaikan harga ini?   
 
JAWAPAN YB TUAN LING TIAN SOON 
 
Kos untuk memasang fistula adalah dalam julat RM3000 – 7000. Disebabkan pakar 
pembedahan yang terhad di hospital Kerajaan menyebabkan bilangan pesakit yang 
menjalani pembedahan memasang fistula terhad. 
 
Harga memasang fistula yang dikenakan oleh fasiliti swasta adalah dalam julat yang 
dibenarkan dalam jadual ke-3 Akta 586. Sekiranya caj yang dikenakan melebihi harga 
maksimum yang dibenarkan mereka boleh dikenakan kompaun. 

YB DATUK MOHAMAD NAJIB BIN SAMURI (PARIT YAANI)  
SOALAN  27 (A74)  
 
Bagaimanakah cara kerajaan negeri melalui Jabatan Kesihatan mengoptimumkan 
Pusat Mental dan Psikiatri seperti Pusat Kesihatan Mental Masyarakat Batu Pahat 
(MENTARI) dalam menangani kesihatan mental?  
 
JAWAPAN YB TUAN LING TIAN SOON 
 
Perkhidmatan yang diberikan di MENTARI adalah seperti berikut: 
 
1. Rehabilitasi pesakit mental menerusi program sokongan pekerjaan. Selain 

daripada itu program peralihan pekerjaan juga disediakan Dimana pesakit 
berpeluang menjalankan aktiviti seperti projek bercucuk tanam di MENTARI. 

 
2. Penilaian awal dan konsultasi kesihatan mental.Orang awam boleh 

menghubungi MENTARI Batu Pahat sekiranya ada isu kesihatan mental 
seperti stress, anxiety dan kemurungan. Temujanji akan diberikan untuk 
berjumpa doktor di MENTARI. 

 
3. Promosi Kesihatan mental. 

Data menunjukkan terdapat peningkatan pesakit yang menerima perkhidmatan 
di MENTARI.  

 
Perkhidmatan yang diberikan di MENTARI adalah seperti berikut: 
 
1. Rehabilitasi pesakit mental menerusi program sokongan pekerjaan. Selain 

daripada itu program peralihan pekerjaan juga disediakan Dimana pesakit 
berpeluang menjalankan aktiviti seperti projek bercucuk tanam di MENTARI. 

 
2. Penilaian awal dan konsultasi kesihatan mental. Orang awam boleh 

menghubungi MENTARI Batu Pahat sekiranya ada isu kesihatan mental 
seperti stress, anxiety dan kemurungan. Temujanji akan diberikan untuk 
berjumpa doktor di MENTARI. 

 
3. Promosi Kesihatan mental. 

Data menunjukkan terdapat peningkatan pesakit yang menerima perkhidmatan 
di MENTARI. 

YB DATUK MOHAMAD NAJIB BIN SAMURI (PARIT YAANI)  
SOALAN  28 (A72)  
 
Mohon dinyatakan perancangan Kerajaan Negeri Johor bagi mengatasi masalah 
kekurangan kakitangan kesihatan di hospital, klinik kesihatan atau klinik desa 
terutama di Daerah Batu Pahat dan DUN Parit Yaani.  
 
JAWAPAN YB TUAN LING TIAN SOON 
 
Jabatan Kesihatan Negeri (JKN) Johor sentiasa mengemas kini data perjawatan, 
pengisian dan kekosongan jawatan petugas-petugas kesihatan di Negeri Johor 
secara bulanan kepada Kementerian Kesihatan Malaysia untuk tujuan pengisian 
kekosongan jawatan. Selain itu, JKN juga telah mengadakan perjumpaan dengan 
Timbalan Ketua Setiausaha (Pengurusan) Kementerian Kesihatan malaysia untuk 
berbincang tentang isu pengisian kekosongan jawatan di Negeri Johor termasuk 
fasiliti-fasiliti di daerah Batu Pahat. Untuk makluman juga, sehingga 30 April 2025 
peratus pengisian jawatan bagi Daerah Batu Pahat, adalah seperti berikut: 

YB TUAN CHEW CHONG SIN (MENGKIBOL)  
SOALAN  29 (A48)  
 
Apakah status Pelan Tindakan Khas di Kampung Gunung Lambak?  
 
JAWAPAN YB TUAN LING TIAN SOON 
 
Pelan Tindakan Khas Kampung Gunung Lambak sedang dalam penyediaan oleh 
Majlis Perbandaran Kluang dengan kerjasama PlanMalaysia Pejabat Projek Zon 
Selatan. 
 
Kawasan Kampung Gunung Lambak adalah berada di Luar Hutan Simpanan Kekal. 
Namun sekiranya terdapat pengeluaran hasil hutan seperti kayu daripada Tanah Milik, 
Tanah Kerajaan dan Hutan Simpanan Kekal adalah tertakluk kepada Akta Perhutanan 
Negara yang berkuat kuasa. 

YB TUAN SAHRIHAN BIN JANI (GAMBIR)  
SOALAN  30 (A55)  
 
Perang dagang antara Amerika dan China mungkin akan menjejaskan beberapa 
Perusahaan Mikro, Kecil Dan Sederhana (PMKS) dalam sektor tertentu. Apakah 
persediaan kerajaan Johor mendepani isu ini dan apakah ada inisiatif-inisiatif tertentu 
bagi membantu PMKS ini.  
 
JAWAPAN YB TUAN MOHD HAIRI BIN MAD SHAH 
 
Perang dagang antara dua kuasa ekonomi dunia Amerika Syarikat dan China telah 
mencetuskan gelombang ketidaktentuan dalam ekonomi global sejak beberapa tahun 
kebelakangan ini. Pertikaian tarif, sekatan teknologi, dan ketegangan perdagangan 
antara kedua-dua negara bukan sahaja memberi kesan langsung kepada mereka 
yang terlibat, tetapi turut menimbulkan impak yang meluas kepada negara lain 
termasuk Malaysia. Sebagai negara perdagangan yang sangat terbuka, Malaysia 
tidak terkecuali daripada menerima tempias situasi ini, terutama kepada Perusahaan 
Mikro, Kecil dan Sederhana (PMKS) yang menjadi tulang belakang kepada ekonomi 
negara. Namun begitu, dalam setiap cabaran wujud peluang. Perang dagang ini juga 
membuka ruang strategik untuk PMKS meneroka pasaran baharu, meningkatkan 
keupayaan tempatan dan mengambil kesempatan daripada perubahan rantaian 
bekalan global.  
 
Di Johor khususnya, sebagai negeri yang pesat membangun dan mempunyai 
hubungan dagang yang erat dengan pelabur asing, perang dagang ini boleh 
mendatangkan cabaran besar kepada PMKS yang bergantung kepada bahan import, 
pasaran eksport, serta kestabilan harga global.  
 
Kerajaan negeri telah melaksanakan Program Pembangunan Rantaian Bekalan bagi 
menggalakkan kerjasama antara pelabur asing dan PKS tempatan melalui kontrak 
pembekalan dan  subkontrak, khususnya dalam sektor pembuatan, elektronik, dan 
automotif. Inisiatif seperti Iskandar Malaysia SME Business Outlook digunakan 
sebagai platform business matching untuk mempertemukan pelabur dan PKS, dengan 
matlamat memperkukuh keupayaan tempatan, menarik pelaburan asing, serta 
memajukan ekonomi negeri Johor.  
 
Kerajaan negeri menyedari bahawa PKS memainkan peranan penting dalam 
ekosistem pelaburan, terutamanya dalam menyokong pertumbuhan pelabur asing 
dalam sektor strategik seperti pembuatan, elektronik, dan automotif. Oleh itu, pelbagai 
bentuk insentif kewangan telah diperkenalkan bagi memperkukuh daya saing dan 
kelangsungan PKS dalam rantaian nilai global. Bagi tujuan ini, pelbagai insentif 
kewangan telah disediakan melalui agensi Persekutuan seperti TEKUN Nasional, 
Permodalan Nasional Berhad (PNB), dan SME Corporation Malaysia (SME Corp), 

yang menawarkan dana khas, pembiayaan mikro, geran padanan, subsidi latihan dan 
pelaburan strategik kepada PKS berpotensi. Di samping itu, kerajaan negeri turut 
melaksanakan program BRJohorNiaga sejak tahun 2023, yang menyediakan subsidi 
pembiayaan usahawan bagi membantu PKS mengembangkan operasi dan 
memenuhi keperluan teknikal pelabur asing. Inisiatif-inisiatif ini diyakini mampu 
menyokong pertumbuhan ekonomi Johor melalui pengukuhan rantaian bekalan 
tempatan dan menjadikan Johor sebagai destinasi pelaburan pilihan di rantau ini.  
 
Seterusnya, jika dilihat kesan kenaikan harga barangan import akibat tarif pula, 
pengguna dan syarikat mula mencari alternatif yang lebih murah dan berpatutan 
termasuk produk tempatan. Ini memberi ruang kepada PMKS dalam sektor makanan, 
tekstil,  dan perkhidmatan untuk memenuhi permintaan pasaran domestik yang 
meningkat. PMKS boleh mengambil peluang ini untuk menembusi pasar raya besar, 
platform e-dagang, dan kedai runcit tempatan. Bagi membantu usahawan kecil dan 
sederhana, kerajaan negeri mengambil langkah tuntas menerusi PUJB iaitu dengan 
menyediakan Insentif Usahawan Maju Johor 2025 yang menyediakan dua (2) jenis 
bantuan iaitu Bantuan Pembungkusan Produk (Fakta Nutrisi Dan Barcode) dan video 
pemasaran. Insentif ini dilihat dapat meningkatkan daya saing produk tempatan yang 
mana umum maklum produk yang dilengkapi fakta nutrisi dan barcode lebih mudah 
dipasarkan di pasar raya besar dan dieksport ke luar negara serta membuka akses ke 
pasaran lebih luas, termasuk platform e-dagang.  
 
Manakala, dengan sokongan video pemasaran, produk usahawan tempatan boleh 
dikenali di peringkat nasional dan antarabangsa dalam merencana untuk 
menjenamakan negeri Johor sebagai hab keusahawanan. Ketegangan antara dua 
kuasa besar ini mendorong negara-negara lain untuk mengukuhkan hubungan 
perdagangan dengan rakan dagang alternatif. Malaysia sebagai negara ASEAN 
mendapat manfaat apabila syarikat luar mencari pasaran lebih stabil. Ia turut 
membuka peluang kepada PMKS mengeksport ke pasaran alternatif seperti Asia 
Barat, ASEAN dan Afrika yang kurang bergantung kepada AS dan China. Menerusi 
PUJB, Program Pengembangan Produk Usahawan Johor terus diperkasakan bagi 
membantu usahawan mempromosikan produk Usahawan Johor menerusi 
penglibatan ekspo/karnival di dalam dan luar negara, live streaming di media sosial 
yang dijalankan setiap minggu dan program-program rasmi kerajaan persekutuan 
serta program peningkatan kualiti produk bersama agensi persekutuan. Objektif 
pelaksanaan program tersebut antaranya membantu usahawan tempatan 
mempromosikan produk di dalam dan luar negara, memberikan pendedahan dan nilai 
tambah yang tinggi kepada pengusaha dan mempertingkatkan kualiti yang ditetapkan 
dalam pengeluaran produk halal dari segi teknologi, pembungkusan dan perlabelan, 
memberi peluang kepada pengusaha untuk mempertingkatkan serta membina mutu 
produk mereka ke arah kualiti eksport yang mantap dan bersepadu.  

Kerajaan negeri komited dalam pembangunan modal insan bagi menyokong 
kerjasama antara pelabur asing dan PKS tempatan. Melalui Johor Talent 
Development Centre (JTDC), pelbagai program latihan dan peningkatan kemahiran 
dilaksanakan khusus untuk membantu PKS memenuhi standard operasi pelabur 
asing, merangkumi aspek teknikal dan pengurusan.  
 
Selain itu, kerajaan turut menjalin kerjasama erat dengan universiti dan kolej tempatan 
bagi memastikan tenaga kerja mahir sentiasa tersedia. Melalui program latihan 
industri dan TVET, pelajar didedahkan kepada keperluan sebenar industri, sekali gus 
meningkatkan kebolehpasaran mereka serta menyokong keperluan pelabur asing dan 
PKS secara berkesan.  
 
Secara keseluruhannya, perang dagang antara Amerika Syarikat dan China telah 
memberi kesan yang ketara kepada Perusahaan Mikro, Kecil dan Sederhana (PMKS) 
di Johor. Kerajaan Negeri Johor melalui pelbagai agensinya tidak berpeluk tubuh 
dalam menangani isu ini. Semua inisiatif yang direncanakan adalah bertujuan 
memastikan PMKS Johor bukan sahaja mampu bertahan, malah berkembang dalam 
menghadapi cabaran ekonomi global yang semakin mencabar. 

YB PUAN HAJAH ALWIYAH BINTI TALIB (ENDAU)  
SOALAN  31 (A110)  
 
Di daerah Mersing, adakah terdapat aktiviti pencerobohan tanah kerajaan bagi aktiviti 
penanaman durian atau pertanian lain? Jika ada, berapa banyak tanah yang telah 
diceroboh dan apakah tindakan daripada pihak kerajaan.  
 
JAWAPAN YAB MENTERI BESAR 
 
Untuk makluman, pendudukan secara tidak sah (pencerobohan) atas tanah kerajaan 
merupakan satu kesalahan di bawah Seksyen 425 KTN. Tanah kerajaan hendaklah 
termasuk semua tanah yang dipegang oleh atau bagi pihak Kerajaan Persekutuan 
atau Negeri, suatu pihak berkuasa tempatan atau suatu pihak berkuasa berkanun 
yang menjalankan kuasa yang terletak hak kepadanya oleh undang-undang 
Persekutuan atau Negeri. Kesalahan di bawah Seksyen 425 KTN meliputi perkara-
perkara berikut:-  
  

a) Menduduki, atau membina apa-apa bangunan di atas mana-mana tanah 
kerajaan, tanah rizab atau tanah perlombongan; atau  

 
b) Membersih, membajak, menggali, mengepungi atau menanami mana-mana 

tanah sedemikian atau sebahagian darinya; atau  
 

c) Memotong atau memindah apa-apa kayuan atau hasil atas atau dari tanah 
sedemikian. 

  
Bagi mana-mana kes pencerobohan ini, Pentadbir Tanah Daerah akan mengeluarkan 
satu notis  tindakan pencerobohan di bawah Seksyen 425 KTN untuk satu tempoh 
tertentu bagi meminta mereka mengosongkan tanah yang diceroboh dan merobohkan 
sendiri bangunan yang dibina secepat mungkin. Seterusnya jika tiada sebarang 
tindakan daripada pihak pesalah, Pentadbiran Tanah perlu mengambil tindakan 
penguatkuasaan sebagaimana peruntukan Seksyen 426A KTN dengan tanpa waran 
secara bersepadu iaitu dengan;  
  

a) Menahan pesalah atau mana-mana orang yang bersubahat.  
 

b) Merampas apa-apa kenderaan, traktor, alat pertanian atau apa-apa benda lain 
yang terlibat.  

 
c) Memusnahkan atau memindah mana-mana bangunan, atau mengambil milik 

atas nama Pihak Berkuasa Negeri apa-apa tanaman, yang dibina atau ditanam 
di atas mana-mana tanah sebagai pelanggaran terhadapnya  

Penceroboh akan didakwa dimahkamah, jika disabit kesalahan boleh dikenakan 
denda tidak melebihi RM500,000.00 atau tidak lebih lima (5) tahun penjara atau 
kedua-duanya sekali.  
  
Aktiviti pencerobohan tanah kerajaan untuk tujuan pertanian dan kediaman berlaku di 
daerah Mersing, khususnya di Kampung Baru Sungai Jemari. Pada bancian yang 
dilakukan pada 23 April 2025, didapati sekurang-kurangnya 54 lot tanah telah 
diceroboh di kawasan berkenaan. Daripada jumlah tersebut, 36 plot telah didirikan 
struktur kediaman kekal, manakala 18 plot lagi adalah struktur pondok sementara, 
berserta aktiviti pertanian termasuk tanaman kontan, dusun, dan tanaman kelapa 
sawit. Penceroboh terdiri daripada penduduk tempatan, dan kawasan berstatus tanah 
ini berkeluasan 65.920 hektar (162.890 ekar / 162E 3R 22P). Tanah berstatus ini 
dikategorikan sebagai Tanah Kerajaan Bukan Kocak dan meliputi kawasan Rizab 
Melayu (PW1560) serta zon pertanian (RTD 2030). Terdapat cadangan daripada 
Kerajaan Negeri untuk menjadikan kawasan ini sebagai Pusat Pentadbiran Baru 
Daerah Mersing, selain cadangan projek Perumahan Rakyat Miskin Tegar (PPRT) 
dan penempatan penceroboh.  
 
Pada 23 April 2024, operasi pemasangan papan tanda amaran dan tanda peringatan 
berkaitan pencerobohan tanah kerajaan telah dilaksanakan oleh enam pegawai dan 
kakitangan dari unit penguatkuasaan pejabat tanah. Sebanyak tiga papan tanda telah 
dipasang di lokasi strategik dalam kawasan berkenaan.   
 
Pihak kerajaan menegaskan komitmen penuh dalam mengambil tindakan tegas dan 
berkesan terhadap isu pencerobohan tanah ini, dengan menggunakan peruntukan 
undang-undang sedia ada bagi memastikan tanah kerajaan terus terpelihara dan tidak 
terancam. Kerajaan akan terus memantau dan mengawal selia kawasan tersebut bagi 
memastikan pelaksanaan tindakan penguatkuasaan dilaksanakan secara efektif dan 
berterusan, demi memelihara keberlangsungan pengurusan tanah awam dan 
menjaga kepentingan rakyat secara menyeluruh.  

YB PUAN HAJAH ALWIYAH BINTI TALIB (ENDAU)  
SOALAN  32 (A111)  
 
Adakah kerajaan bersedia untuk mengangkat cadangan supaya hukuman mandatori 
dikenakan kepada pesalah langgar maut yang melibatkan pemabuk dan 
penyalahgunaan dadah?  
 
JAWAPAN YAB MENTERI BESAR 
 
Isu kemalangan maut yang melibatkan pemandu mabuk dan penyalahgunaan dadah 
bukan lagi isu terpencil. Ia telah menjadi ancaman serius terhadap nyawa rakyat yang 
tidak berdosa, dan menimbulkan kebimbangan meluas dalam kalangan masyarakat. 
 
Untuk makluman Dewan yang mulia ini, bidang kuasa berkaitan pengangkutan jalan 
terletak di bawah Kerajaan Persekutuan sebagaimana termaktub dalam Jadual 
Kesembilan, Senarai I Perlembagaan Persekutuan. 
 
Pada masa ini, kesalahan memandu di bawah pengaruh alkohol atau dadah hingga 
menyebabkan kematian tertakluk di bawah Seksyen 44(1) Akta Pengangkutan Jalan 
1987 (Akta 333), dengan hukuman penjara minimum 10 tahun, maksimum 15 tahun, 
denda antara RM50,000 hingga RM100,000, dan hilang kelayakan memandu tidak 
kurang dari 10 tahun. 
 
Namun realitinya, undang-undang sedia ada masih belum cukup menakutkan 
pesalah. Statistik dan tragedi yang terus berlaku membuktikan bahawa kesedaran 
tidak dapat ditanam hanya melalui denda atau hukuman ringan. Setiap nyawa yang 
terkorban akibat kecuaian ini adalah satu kehilangan yang tidak boleh diganti. 
 
Justeru itu, Kerajaan Negeri menyatakan sokongan penuh terhadap cadangan 
pengenalan hukuman penjara mandatori terhadap pesalah yang menyebabkan 
kematian dalam keadaan mabuk atau di bawah pengaruh dadah. Hukuman ini bukan 
semata-mata untuk menghukum, tetapi sebagai mesej keras dan jelas bahawa tiada 
toleransi terhadap mereka yang memperjudikan keselamatan orang lain di jalan raya. 
 
Polis Diraja Malaysia (PDRM), khususnya JSPT Johor, turut menyatakan sokongan 
terhadap pendekatan ini dan menyarankan agar aspek penguatkuasaan, latihan, serta 
kelengkapan teknikal terus diperkuatkan bagi memastikan setiap siasatan dijalankan 
secara telus, cepat dan berintegriti. 
 
Hukuman mandatori ini bukan soal politik atau populariti. Ini adalah soal keadilan 
untuk keluarga mangsa yang kehilangan orang tersayang, dan soal tanggungjawab 
kita semua dalam memastikan jalan raya kita selamat untuk semua rakyat. 

Kerajaan Negeri percaya bahawa cadangan ini wajar dipertimbangkan secara serius 
oleh Kerajaan Persekutuan, dan kita bersedia untuk menjadi rakan kerjasama dalam 
menyuarakan hasrat rakyat kepada pihak berkuasa berkaitan, termasuk dalam proses 
semakan dasar dan pindaan undang-undang. 
 
Tiada siapa berhak meragut nyawa orang lain atas nama kecuaian. Dan kerajaan tidak 
akan berdiam diri apabila keselamatan rakyat dipertaruhkan. 

YB TUAN LIEW CHIN TONG (PERLING)  
SOALAN  33 (A132)  
 
Nyatakan status terkini proses Serah Balik dan Kurnia Semula (SBKS) projek Riveria 
Condovilla yang terletak di atas tanah berstatus PN64252 PTD158952 di Mukim Pulai, 
dan bilakah dijangka proses ini dapat diselesaikan sepenuhnya bagi membolehkan 
hak milik individu diberikan kepada pembeli?  
 
JAWAPAN YAB MENTERI BESAR 
 
Untuk makluman, permohonan untuk pelaksanaan proses Serah Balik dan Kurnia 
Semula (SBKS) bagi projek Riveria Condovilla yang terletak di atas tanah berstatus 
PN64252 PTD158952 di Mukim Pulai kini sedang berada dalam fasa akhir proses 
semakan pentadbiran oleh Pejabat Tanah dan Galian (PTG). Setelah selesai proses 
semakan dan mendapatkan kelulusan daripada Pihak Berkuasa Negeri (PBN), 
hakmilik baharu akan didaftarkan secara rasmi apabila syarat-syarat berikut dipenuhi:  
  

1. Pembayaran notis mengikut Notis 5A telah disempurnakan sepenuhnya.  
 

2. Serahan keseluruhan tanah kepada kerajaan melalui Borang 12A telah 
dilengkapkan dan disahkan.  

 
3. Pelan ukur tanah (PU) yang disediakan oleh Jabatan Ukur dan Pemetaan 

Malaysia (JUPEM) telah disahkan dan dijadikan rujukan bagi pengeluaran 
hakmilik baharu.  

 
Proses pengeluaran hak milik individu bagi kediaman strata, pemaju perlu membuat 
permohonan secara rasmi menurut ketentuan dan syarat-syarat yang termaktub di 
bawah Akta Hakmilik Strata 1985 (Akta 318), yakni dengan memenuhi semua 
keperluan prosedur yang telah ditetapkan dalam kaedah tersebut.   
 
Prognosis masa penyelesaian penuh bagi proses ini adalah bergantung kepada 
kelancaran pelaksanaan dan pemenuhan syarat-syarat tersebut. Secara umumnya, 
proses ini dijangka dapat diselesaikan dalam tempoh tiga hingga enam bulan selepas 
semua syarat dipenuhi dan semua dokumen lengkap disahkan.  

YB TUAN LIEW CHIN TONG (PERLING)  
SOALAN  34 (A136)  
 
Nyatakan jumlah peruntukan kepada mangsa banjir yang telah dipindahkan ke PPS 
semasa banjir Mac lalu, dan apakah status rayuan mangsa yang belum menerima 
Bantuan Khas Kewangan Bencana Banjir Monsun Timur Laut (MTL)?   
 
JAWAPAN YAB MENTERI BESAR 
 
Untuk makluman peruntukan berjumlah RM35,734,000.00 telah dibelanjakan untuk 
menampung bayaran Bantuan Khas Kewangan Bencana Monsun Timur Laut (MTL) 
sebanyak RM3,000 bagi setiap Ketua Isi Rumah (KIR) mangsa bencana banjir yang 
terkesan. Seramai 11,798 KIR mangsa bencana banjir yang terkesan dari bulan 
Disember 2024 hingga Mac 2025.  
 
Sumber peruntukan tersebut adalah antaranya dari peruntukan Agensi Pengurusan 
Bencana Negara (NADMA) berjumlah RM9,961,000.00, peruntukan Tabung Bencana 
Negeri Johor berjumlah RM6,530,900.00, peruntukan Pihak Berkuasa Tempatan 
berjumlah RM837,600.00, peruntukan Majlis Agama Islam Negeri Johor berjumlah 
RM8,100,000.00, peruntukan Perbadanan Kemajuan Perumahan Negeri Johor 
berjumlah RM5,062,500.00 dan sumbangan dari Syarikat Daily Fresh Sdn Bhd 
berjumlah RM4,902,000.00. 
 
1. Permohonan rayuan mangsa banjir Fasa 1 berjumlah 1,089 KIR telah diproses 

dan telah selesai pengagihan pada 18 April 2025; 
 
2. Permohonan rayuan mangsa banjir Fasa 2 berjumlah 2,154 KIR telah diproses 

dan telah selesai pengagihan pada 25 April 2025; 
 
3. Permohonan rayuan mangsa banjir Fasa 3 berjumlah 1,418 KIR dan Fasa 4 

(terakhir) berjumlah 2,019 KIR telah diproses dan dijangka selesai pengagihan 
pada 22 Mei 2025. 

 
Sekian, terima kasih. 

YB TUAN EE CHIN LI (TANGKAK)  
SOALAN  35 (A147)  
 
Daripada 29 dasar dan inisiatif yang dirancang di bawah Belanjawan Negeri Johor 
2025, berapa banyak yang telah dilaksanakan setakat ini, dan apakah cabaran utama 
yang dihadapi dalam pelaksanaannya?  
 
JAWAPAN YAB MENTERI BESAR 
 
Kerajaan Negeri Johor melalui Belanjawan 2025 telah memperkenalkan sebanyak 29 
strategi dan 253 inisiatif yang merangkumi enam teras iaitu Teras 1: Tadbir Urus 
Kerajaan, Teras 2: Pembangunan Ekonomi, Teras 3: Jaringan Keselamatan Sosial, 
Teras 4: Kemudahan dan Keperluan Asas, Teras 5: Keselamatan, Kebersihan dan 
Kelestarian Alam Sekitar, Teras 6: Orang Muda Johor. Pelaksanaan inisiatif-inisiatif 
ini adalah cerminan iltizam Kerajaan Negeri untuk memperkukuh daya saing negeri 
serta memperkasa kesejahteraan Bangsa Johor. 
 

Status Terkini Pelaksanaan Inisiatif 
 

Status Pelaksanaan Bilangan Inisiatif Peratusan (%) 

Selesai 10 3.9% 

Dalam Pelaksanaan 175 69.2% 

Belum Bermula 68 26.9% 

*Senarai penuh status pelaksanaan insiaitif sebagaimana jadual di bawah 
 

Sehingga 31 Mac 2025, majoriti inisiatif adalah berada dalam fasa pelaksanaan, yang 
menunjukkan komitmen berterusan jentera pentadbiran negeri dalam melaksanakan 
mandat belanjawan. Sebahagian kecil inisiatif telah selesai sepenuhnya, manakala 
selebihnya masih dalam fasa perancangan awal atau menunggu pelaksanaan. 
 
Walaupun pencapaian pelaksanaan menunjukkan prestasi yang 
memberangsangkan, terdapat beberapa cabaran utama yang dihadapi, antaranya: 
 
Isu Perolehan dan Kelulusan – Proses perolehan dan kelulusan teknikal yang 
memakan masa menyumbang kepada kelewatan pelaksanaan sebahagian inisiatif, 
khususnya yang melibatkan projek fizikal berskala besar. 
 
Koordinasi Antara Agensi – Keperluan penyelarasan antara pelbagai jabatan dan 
agensi teknikal kadangkala menyebabkan isu pertindihan tanggungjawab atau 
ketidakselarasan jadual kerja. 

Kebergantungan kepada Faktor Luar – Faktor seperti cuaca, kelulusan pihak 
berkuasa pusat, serta rantaian bekalan turut memberi kesan kepada pelaksanaan 
projek fizikal, terutamanya infrastruktur luar bandar. 
 
Namun begitu, Kerajaan Negeri tidak berpeluk tubuh. Setiap cabaran ini sedang 
ditangani secara berperingkat melalui: 
 

• Pemerkasaan sistem pemantauan projek secara digital, 
• Peningkatan kecekapan penyelarasan antara agensi, dan 
• Perbincangan proaktif dengan Kerajaan Persekutuan untuk mempercepat 

kelulusan penting. 
 
Kerajaan Negeri yakin bahawa setiap sen yang diperuntukkan mesti memberi manfaat 
sebenar kepada rakyat, bukan sekadar untuk dibelanjakan, tetapi untuk menghasilkan 
perubahan yang dapat dirasai oleh semua lapisan masyarakat. 
 
Sekian, terima kasih. 

YB TUAN WONG BOR YANG (SENAI)  
SOALAN  36 (A173)  
 
Berapakah permohonan visa Malaysia Rumah Keduaku (MM2H) telah diluluskan di 
bawah kategori Zon Ekonomi Khas Johor-Singapura (JS-SEZ) dan Zon Kewangan 
Khas (SFZ)? Berapakah pelaburan diterima melalui ini?  
 
JAWAPAN YAB MENTERI BESAR 
 
Program Malaysia My Second Home (MM2H) telah diperkenalkan pada tahun 1987 
dan dikenali sebagai Silver Hair Programme di bawah seliaan Kementerian Dalam 
Negeri (KDN). Pada tahun 2002, program ini telah dijenamakan semula sebagai 
MM2H dan seterusnya diselaraskan oleh Kementerian Pelancongan, Seni dan 
Budaya (MOTAC). 
 
Penjenamaan semula ini telah memperluaskan objektif asal program daripada hanya 
tertumpu kepada golongan pesara kepada peranan yang lebih strategik dalam 
menjana ekonomi negara. Antara sektor yang terlibat termasuklah simpanan tetap 
(fixed deposit), pembelian hartanah, pelancongan, perubatan, pendidikan, dan 
perbelanjaan harian peserta sepanjang tempoh mereka menetap di Malaysia. 
 
MM2H merupakan inisiatif Kerajaan Persekutuan untuk menarik warga asing 
berpendapatan tinggi dan berkelayakan untuk tinggal dalam jangka masa panjang di 
Malaysia melalui pemberian Pas Lawatan Sosial Jangka Panjang. Ia juga bertujuan 
memperkukuh kedudukan Malaysia sebagai destinasi pilihan utama di rantau ini, 
dengan menawarkan kelebihan daya saing seperti: 
 

• Suasana mesra keluarga; 

• Penggunaan Bahasa Inggeris yang meluas; 

• Faktor keselamatan yang stabil dan kondusif. 
 
Sejak pembukaan semula permohonan di bawah dasar baharu MM2H bermula 1 
Oktober 2024 sehingga 30 April 2025, seramai 231 orang peserta telah diluluskan di 
bawah kategori Zon Ekonomi Khas (SEZ) dan Zon Kewangan Khas (SFZ). Jumlah ini 
terdiri daripada 104 orang prinsipal dan 127 orang tanggungan. 
 
Berdasarkan kelulusan tersebut, kerajaan dianggarkan menerima pulangan pelaburan 
seperti berikut: 

• RM29.2 juta (USD6.76 juta) dalam bentuk akaun simpanan tetap; dan 

• RM104 juta dalam bentuk pelaburan hartanah. 

Ini jelas menunjukkan bahawa Program MM2H bukan sahaja menyumbang kepada 
peningkatan pelaburan asing, malah turut menyokong pertumbuhan sektor ekonomi 
berkaitan seperti perkhidmatan, kesihatan dan pelancongan berkualiti tinggi. 

YB TUAN CHIONG SEN SERN (BUKIT BATU)  
SOALAN  37 (A190)  
 
Bolehkah kerajaan negeri memberikan statistik terkini berkaitan jenayah yang 
melibatkan warga asing tanpa dokumen sah di Johor, dan apakah langkah jangka 
panjang bagi menangani ancaman keselamatan serta menjaga ketenteraman awam 
di kawasan perumahan dan perniagaan?  
 
JAWAPAN YAB MENTERI BESAR 
 
Kerajaan Negeri memandang serius dan tidak akan berkompromi terhadap sebarang 
ancaman keselamatan yang timbul akibat kehadiran warga asing tanpa dokumen sah, 
khususnya di kawasan perumahan rakyat dan premis perniagaan. Isu ini bukan sahaja 
melibatkan aspek penguatkuasaan undang-undang, malah memberi kesan langsung 
kepada ketenteraman awam, kesejahteraan komuniti dan imej negeri Johor sebagai 
destinasi pelaburan dan kediaman. 
 
Berdasarkan statistik daripada Polis Diraja Malaysia (PDRM) Johor, pada tahun 2024, 
seramai 1,211 orang warga asing tanpa dokumen yang sah telah ditangkap dalam 
pelbagai kes jenayah di negeri ini. Bagi tempoh Januari hingga April 2025, seramai 
529 orang warga asing tanpa dokumen sah telah ditangkap atas kesalahan yang 
sama. 
 
PDRM bersama agensi-agensi penguatkuasa lain menjalankan operasi secara 
berkala bagi membanteras kegiatan jenayah melibatkan warga asing tanpa dokumen 
sah. Operasi ini meliputi kawasan berisiko tinggi termasuk perumahan kos rendah, 
tapak pembinaan, kawasan perindustrian dan zon perniagaan. 
 
Sementara itu, Jabatan Kastam Diraja Malaysia (JKDM) Johor juga memainkan 
peranan penting dalam memantau serta menjalankan operasi bersepadu di 
sempadan negeri dan kawasan strategik termasuk kawasan perumahan dan 
perniagaan. JKDM komited dalam melaksanakan tanggungjawab memungut hasil, 
memfasilitasi perdagangan dan mengawal sempadan negara secara responsif. Pihak 
JKDM tidak akan berkompromi terhadap mana-mana pihak yang terlibat dalam 
kesalahan penyeludupan atau pelanggaran undang-undang yang boleh mengancam 
keselamatan pintu masuk negara. 
 
Kerajaan Negeri tidak akan berkompromi terhadap keselamatan rakyat Johor. 
Kehadiran warga asing mestilah tertakluk kepada undang-undang negara dan tidak 
boleh menjejaskan keamanan komuniti. Pendekatan "whole-of-government" dan 
"whole-of-community" akan terus diperkukuh agar Johor kekal sebagai negeri yang 
selamat, teratur dan makmur untuk semua. 
 


